[image: Lao National logo 1]ສາທາລະນະ​ລັດ ປະຊາທິປ​ະ​ໄຕ ປະຊາຊົນ​ລາວ
ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະຖາວອນ

ຄະນະກຳມະການຄຸ້ມຄອງຫຼັກຊັບ	  					               ເລກທີ       /ຄຄຊ
				                                         ນະຄອນຫຼວງ​ວຽງ​ຈັນ, ວັນ​ທີ

ຂໍ້ຕົກລົງ
ວ່າດ້ວຍການຂໍອະນຸຍາດດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ (ສະບັບປັບປຸງ) 

· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ, ລົງ​ວັນ​ທີ 3 ທັນວາ 2019;
· ອີງຕາມ ດຳລັດວ່າດ້ວຍການຈັດຕັ້ງ ແລະ ການເຄື່ອນໄຫວຂອງ ຄະນະກຳມະການຄຸ້ມຄອງຫຼັກຊັບ ສະ ບັບເລກທີ 291/ນຍ, ລົງ​ວັນ​ທີ 5 ເມ​ສາ 2021;
· ອີງຕາມ ໜັງສືສະເໜີຂອງ ສຳນັກງານຄະນະກຳມະການຄຸ້ມຄອງຫຼັກຊັບ ສະບັບເລກທີ 325/ສຄຄຊ, ລົງວັນທີ 16 ມັງກອນ 2023.

ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ​ ຕົກລົງ:

ໝວດທີ 1
ບົດ​ບັນຍັດ​ທົ່ວ​ໄປ

ມາດຕາ  1   ຈຸດປະສົງ
ຂໍ້ຕົກລົງສະບັບນີ້ກຳນົດ ລະບຽບ​ການ ແລະ ມາດຕະການ ກ່ຽວກັບການດຳເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ ​ເພື່ອ​ອຳນວຍ​ຄວາມ​ສະດວກ​ ແລະ ເປັນບ່ອນອີງໃຫ້​ແກ່​ການຂໍອະນຸຍາດກ່ຽວກັບດຳເນີນທຸລະກິດ​ຂອງ​ບໍລິ​ສັດ​ບໍລິຫານກອງທຶນເພື່ອການລົງທຶນ ແນໃສ່ສົ່ງເສີມໃຫ້ການດໍາເນີນທຸລະກິດຂອງຫົວໜ່ວຍທຸລະກິດດັ່ງກ່າວ ເຄື່ອນໄຫວຢ່າງມີ ປະສິດທິພາບ, ໝັ້ນຄົງ, ໂປ່ງໃສ ແລະ ຍຸຕິທຳ.
 
ມາດຕາ  2   ການ​ຂໍ​ອະ​ນຸ​ຍາດ​ດໍາ​ເນີນ​ທຸ​ລະ​ກິດ​ຂອງບໍລິສັດບໍລິຫານກອງທຶນເພື່ອການລົງທຶນ
ການຂໍອະນຸຍາດດຳ​ເນີນ​ທຸ​ລະ​ກິດຂອງບໍລິສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ແມ່ນການຂໍໃບ​ອະ​ນຸ​ຍາດໃນການສ້າງຕັ້ງ ແລະ ບໍລິຫານກອງທຶນເພື່ອການລົງທຶນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ.  



ມາດຕາ  3   ຂອບເຂດການນຳໃຊ້ 
ຂໍ້ຕົກລົງສະບັບນີ້ ນຳ​ໃຊ້​ສຳລັບ ບໍລິສັດບໍລິຫານກອງທຶນເພື່ອການລົງທຶນ ແລະ ພາກສ່ວນທີ່ກ່ຽວ ຂ້ອງກັບການດຳເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນຢູ່ ສປປ ລາວ.

ໝວດທີ 2
ການຂໍອະນຸຍາດດໍາເນີນທຸລະກິດຂອງ
ບໍ​ລິ​ສັດບໍລິຫານກອງທຶນເພື່ອການລົງທຶນ ແລະ ອັດຕາສ່ວນການຖືຮຸ້ນ

ມາດຕາ  4   ເງື່ອນໄຂການຂໍອະນຸຍາດດຳເນີນທຸລະກິດ​ຂອງ​ບໍ​ລິ​ສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ 
ຜູ້​ທີ່​ມີ​ຈຸດ​ປະ​ສົງ​ຂໍ​ອະ​ນຸ​ຍາດ​ດໍາ​ເນີນ​ທຸ​ລະ​ກິດ​ຂອງບໍລິສັດບໍລິຫານກອງທຶນເພື່ອການລົງທຶນ ​ຕ້ອງ​ມີ ເງື່ອນ​ໄຂຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 72. ສໍາ​ລັບ ບໍ​ລິ​ສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ​​ຕ່າງ​ປະ​ເທດ ​ສາ​ມາດ​ສ້າງ​ຕັ້ງ​ ແລະ ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນຢູ່ ສ​ປ​ປ ລາວ ກໍ​ໄດ້.
ສໍາລັບ ບໍລິສັດບໍລິຫານກອງທຶນເພື່ອການລົງທຶນຕ່າງປະເທດ ທີ່ບໍ່ມີສໍານັກງານທີ່ຕັ້ງຢູ່ ສປປ ລາວ ຫາກມີຈຸດປະສົງເຂົ້າມາດໍາເນີນທຸລະກິດ ສ້າງຕັ້ງ ແລະ ບໍລິຫານກອງທຶນເພື່ອການລົງທຶນຢູ່ ສປປ ລາວ ຕ້ອງ ມີເງື່ອນໄຂ ດັ່ງນີ້: 
1. ໄດ້ຮັບການ ສ້າງຕັ້ງ ແລະ ເຄື່ອນໄຫວ ຢ່າງຖືກຕ້ອງຕາມທີ່ໄດ້ກໍານົດໄວ້ໃນ ກົດໝາຍ ແລະ ລະ ບຽບການທີ່ກ່ຽວຂ້ອງຂອງ ຕ່າງປະເທດ;
2. ເປັນບໍລິສັດບໍລິຫານກອງທຶນເພື່ອການລົງທຶນ ທີ່ຢູ່ໃນບັນຊີລາຍຊື່ຂອງປະ​ເທດ​ທີ່​ເປັນ​ສະມາຊິກ​ຂອງອົົງການຄຸ້ມຄອງວຽກງານຫຼັກຊັບສາກົນ (IOSCO) ຫຼື ຂອງ​ປະ​ເທດທີ່ມີສາຍພົວພັນຮ່ວມມື ໂດຍການເຊັນບົດບັນທຶກຄວາມເຂົ້າໃຈຮ່ວມກັບອົງການຄຸ້ມຄອງວຽກງານຫຼັກຊັບຂອງ ສປປ ລາວ;
3. ມີສັນຍາຮ່ວມທຸລະກິດຮ່ວມກັບ ບໍລິສັດບໍລິຫານກອງທຶນເພື່ອການລົງທຶນ ທີ່ສ້າງຕັ້ງ ແລະ ດໍາເນີນທຸລະກິດຢູ່ ສປປ ລາວ;
4. ໄດ້ຮັບການອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  5   ເອກະສານປະກອບການຂໍອະນຸຍາດດໍາເນີນທຸລະກິດ​ຂອງ​ບໍ​ລິ​ສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ
ເອກະສານປະກອບການຂໍອະນຸຍາດດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 56.
ສໍາລັບ ການຂໍອະນຸຍາດດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ໃນຮູບແບບບໍລິສັດຈໍາກັດຜູ້ດຽວ ແມ່ນບໍ່ຈໍາເປັນຕ້ອງມີເອກະສານ ກ່ຽວກັບສັນຍາສ້າງຕັ້ງ ຫຼື ສັນຍາຮ່ວມທຶນ.

ມາດຕາ  6   ການພິຈາລະນາການຂໍອະນຸຍາດດໍາເນີນທຸລະກິດ
ການພິຈາລະນາການຂໍອະນຸຍາດດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 57.



ມາດຕາ  7   ການຖອກ ແລະ ການນໍາໃຊ້ທຶນຈົດທະບຽນຂອງບໍລິສັດບໍລິຫານກອງທຶນເພື່ອການລົງທຶນ 
ການຖອກ ແລະ ການນໍາໃຊ້ທຶນຈົດທະບຽນຂອງບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິ ບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 62.

ມາດຕາ  8   (ປັບປຸງ) ອັດຕາສ່ວນການຖືຮຸ້ນ
ບຸກຄົນ ແລະ ນິຕິບຸກຄົນ ສາມາດເປັນຜູ້ຖືຮຸ້ນໃນເວລາສ້າງຕັ້ງຢູ່ໃນ ບໍລິສັດບໍລິຫານກອງທຶນເພື່ອການລົງທຶນ ຕາມອັດຕາສ່ວນ ດັ່ງນີ້:
1. ບໍລິສັດຫຼັກຊັບ, ທະນາຄານທຸລະກິດ, ບໍລິສັດປະກັນໄພ ແລະ ບໍລິສັດບໍລິຫານກອງທຶນເພື່ອການລົງທຶນ ພາຍໃນ ແລະ ຕ່າງປະເທດ ສາມາດຖືຮຸ້ນໄດ້ ຮ້ອຍສ່ວນຮ້ອຍ (100%) ຂອງທຶນຈົດທະບຽນທັງໝົດ;
2. ບຸກຄົນ, ນິຕິບຸກຄົນ ຈາກພາຍໃນທີ່ບໍ່ແມ່ນ ບໍລິສັດຫຼັກຊັບ, ທະນາຄານທຸລະກິດ, ບໍລິສັດປະ ກັນໄພ, ບໍລິສັດບໍລິຫານກອງທຶນເພື່ອການລົງທຶນ ຕ້ອງຮ່ວມທຶນກັບ ບໍລິສັດຫຼັກຊັບ ຫຼື​ ທະນາຄານທຸລະກິດ ຫຼື ບໍລິສັດປະກັນໄພ ຫຼື ບໍລິສັດສັດບໍລິຫານກອງທຶນເພື່ອການລົງທຶນ ພາຍໃນ ຫຼື ຕ່າງປະເທດ ແລະ ສາມາດຖືຮຸ້ນບໍ່ເກີນ ເຈັດສິບສ່ວນຮ້ອຍ (70%) ຂອງທຶນຈົດທະບຽນທັງໝົດ; 
3. ບຸກຄົນ, ນິຕິບຸກຄົນ ຈາກຕ່າງປະເທດທີ່ບໍ່ແມ່ນ ບໍລິສັດຫຼັກຊັບ, ທະນາຄານທຸລະກິດ, ບໍລິສັດປະກັນໄພ, ບໍລິສັດບໍລິຫານກອງທຶນເພື່ອການລົງທຶນ ຕ້ອງຮ່ວມທຶນກັບ ບໍລິສັດຫຼັກຊັບ ຫຼື ທະນາຄານທຸລະກິດ ຫຼື ບໍລິສັດປະກັນໄພ ຫຼື ບໍລິສັດບໍລິຫານກອງທຶນເພື່ອການລົງທຶນ ພາຍໃນ ແລະ ສາມາດຖືຮຸ້ນໄດ້ ບໍ່ເກີນ ສີ່ສິບເກົ້າສ່ວນຮ້ອຍ (49%) ຂອງທຶນຈົດທະບຽນທັງໝົດ.

ໝວດທີ 3
ໂຄງປະກອບການຈັດຕັ້ງ

ມາດຕາ  9   ໂຄງປະກອບການຈັດຕັ້ງຂອງບໍລິສັດບໍລິຫານກອງທຶນເພື່ອການລົງທຶນ
ໂຄງປະກອບການຈັດຕັ້ງຂອງບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 76.
ສໍາລັບ ບໍ​ລິ​ສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ທີ່​ສ້າງ​ຕັ້ງ​ຂຶ້ນ​ໃນຮູບແບບບໍລິສັດຈໍາກັດຜູ້ດຽວ ແມ່ນບໍ່ຈໍາເປັນ ຕ້ອງມີກອງປະຊຸມຜູ້ຖືຮຸ້ນ.

ມາດຕາ  10   ກອງປະຊຸມຜູ້ຖືຮຸ້ນ
ກອງປະຊຸມຜູ້ຖືຮຸ້ນ ແມ່ນການຈັດຕັ້ງສູງສຸດຂອງບໍລິສັດບໍລິຫານກອງທຶນເພື່ອການລົງທຶນ. ກອງປະ ຊຸມຜູ້ຖືຮຸ້ນ ມີ 2 ປະເພດ ຄື: ກອງປະຊຸມສາມັນ ແລະ ກອງປະຊຸມວິສາມັນ.
ການແຈ້ງ ກ່ຽວກັບ ກອງປະຊຸມ, ອົງປະຊຸມ, ວາລະກອງປະຊຸມ, ວິທີລົງມະຕິ, ມະຕິກອງປະຊຸມ, ແລະ ການລົບລ້າງມະຕິກອງປະຊຸມ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍວິສາຫະກິດ. 
[bookmark: _Hlk17203314]ກອງປະຊຸມສາມັນຂອງຜູ້ຖືຮຸ້ນ ຕ້ອງເປີດຂຶ້ນຢ່າງໜ້ອຍປີລະຄັ້ງ ພາຍຫຼັງສໍາເລັດການກວດສອບຈາກ ບໍລິສັດກວດສອບພາຍນອກ ແຕ່ບໍ່ໃຫ້ກາຍເດືອນ ເມສາ ຂອງປີການບັນຊີຖັດໄປ. ກອງປະຊຸມວິສາມັນ ສາ ມາດເປີດຂຶ້ນເວລາໃດກໍ່ໄດ້ ຖ້າວ່າມີຄວາມຈຳເປັນ.
ກໍ​ລະ​ນີ​ ຈໍາ​ເປັນກອງ​ປະ​ຊຸມ​ຜູ້​ຖື​ຮຸ້ນ ສາ​ມາດ​ຈັດ​ຂຶ້ນ​ໃນ​ຮູບ​ແບບ​ອອນ​ລາຍ ຫຼື ຮູບ​ແບບ​ສົ່ງ​ໜັງ​ສື​ອ່ານ​ວຽນ ກໍ​ໄດ້.

ມາດຕາ  11   ສິດ ແລະ ໜ້າທີ່ຂອງກອງປະຊຸມຜູ້ຖືຮຸ້ນ
ກອງ​ປະຊຸມ​​ຜູ້​ຖື​ຮຸ້ນ ​ມີ​ສິດ ​ແລະ ໜ້າ​ທີ່​ ດັ່ງ​ນີ້:
1. ພິຈາລະນາຮັບຮອງ​ເອົາ​​ ກົດ​ລະບຽບຂອງບໍລິສັດບໍລິຫານກອງທຶນເພື່ອການລົງທຶນ, ສັນຍາສ້າງຕັ້ງ ແລະ ນະໂຍບາຍທີ່ສໍາຄັນຂອງ ​ບໍ​ລິ​ສັດບໍລິຫານກອງທຶນເພື່ອການລົງທຶນ ຕາມ​ການສະ​ເໜີ​ຂອງສະພາບໍລິຫານ ກ່ອນສົ່ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາຮັບຮອງ; 
2. ​​ເລືອກ​ຕັ້ງ ຫຼື ປົດ​ຕຳ​ແໜ່​ງ ປະທານ, ຮອງ​ປະທານ ແລະ ສະມາຊິກສະພາ​ບໍລິຫານ ພ້ອມທັງແຈ້ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ;
3. ພິຈາລະນາຮັບຮອງເອົາ ບໍລິສັດກວດສອບ ເພື່ອມາກວດສອບບໍລິສັດຂອງຕົນ ຕາມການສະເໜີຂອງສະພາບໍລິຫານ; 
4. ພິຈາລະນາຮັບຮອງເອົາ ຄະນະອຳນວຍການ ຕາມການສະເໜີຂອງສະພາບໍລິຫານ;
5. ພິຈາລະນາຮັບຮອງເອົາ ​ເບ້ຍ​ປະຊຸມ, ​ເງິນ​ເດືອນ ຫຼື ນະ​ໂຍບາຍ​ຕ່າງໆຂອງ ສະມາຊິກສະພາບໍລິຫານ, ຄະນະ​ອຳນວຍ​ການ, ນັກວິຊາຊີບທຸລະກິດຫຼັກຊັບ ແລະ ພະນັກງານ ຕາມການສະເໜີຂອງສະພາບໍລິຫານ;
6. ພິຈາລະນາຮັບຮອງ​ເອົາ​ ບົດ​ສະຫຼຸບ, ​ແຜນການ​ດຳ​ເນີນທຸລະ​ກິດ ​ແລະ ບົດ​ລາຍ​ງານ​ຜົນ​ການກວດ​ສອບ​ປະຈຳ​ປີ ຕາມ​ການສະ​ເໜີ​ຂອງ​ສະພາ​ບໍລິຫານ;  
7. ພິຈາລະນາຮັບຮອງເອົາ ການ​ເພີ່ມ ຫຼື ຫຼຸດທຶນ​ຈົດ​ທະບຽນ ຕາມການສະເໜີຂອງສະພາບໍລິຫານ;
8. ພິຈາລະນາຮັບຮອງ​ເອົາ​ ການຄວບ​​ກິດຈະການ, ການສ້າງ​ຕັ້ງ​ບໍລິສັດ​ໃນ​ກຸ່ມ, ການລົງທຶນ, ການ​ຂາຍ​ຊັບ​ສິນ ​ຫຼື ການ​ຍຸບ​ເລີກ​ ບໍລິສັດບໍລິຫານກອງທຶນເພື່ອການລົງທຶນ ຕາມ​ການສະ​ເໜີຂອງ​ສະພາ​ບໍລິຫານ; 
9. ພິຈາລະນາຮັບຮອງ​ເອົາ​ ການ​ແບ່ງປັນ ລາຍຮັບ, ເງິ​ນປັນ​ຜົນ ແລະ ການ​ສ້າງ​ຄັງ​ຕ່າງໆ​ ຕາມ​ການສະເໜີຂອງ​ສະພາ​ບໍລິຫານ;
10. ​ນໍາໃຊ້ສິດ ​ແລະ ປະຕິບັດ​ໜ້າ​ທີ່​ອື່ນ​ ຕາມ​ທີ່​ໄດ້​ກຳນົດ​ໄວ້​ໃນ​​ກົດໝາຍ ແລະ ລະບຽບການທີ່ກ່ຽວ ຂ້ອງ.

ມາດຕາ  12   ສະພາບໍລິຫານ
ສະພາ​ບໍລິຫານ​ຂອງ​ບໍລິສັດບໍລິຫານກອງທຶນເພື່ອການລົງທຶນ ປະກອບ​ດ້ວຍ​ສະມາຊິກ​ແຕ່ 3 ຄົນ​ ຂຶ້ນ​ໄປ, ​ໃນ​ນັ້ນ​ ຕ້ອງມີ​ສະມາຊິກ​ອິດສະລະຢ່າງ​ໜ້ອຍ 1 ຄົນ ທີ່ບໍ່ມີສ່ວນກ່ຽວຂ້ອງ, ບໍ່ມີອິດທິພົນ ຫຼື ບໍ່ມີສ່ວນໄດ້ເສຍທາງດ້ານຜົນປະໂຫຍດກັບບໍລິສັດ, ບໍ່ແມ່ນພະນັກງານ ຫຼື ເປັນຜູ້ດຳລົງຕຳແໜ່ງໃດໜຶ່ງພາຍໃນບໍລິສັດບໍລິ ຫານກອງທຶນເພື່ອການລົງທຶນ ຊຶ່ງສາມາດປະກອບຄຳເຫັນຢ່າງເປັນເອກະລາດ.
ສະພາ​ບໍລິຫານ​ ປະກອບ​ດ້ວຍ ປະທານ, ຮອງ​ປະທານ ​ແລະ ກໍາມະການ ຊຶ່ງ​ຖືກ​ເລືອກ​ຕັ້ງ ​ແລະ ປົດ​ຕຳ​ແໜ່​ງ​ໂດຍ​ກອງ​ປະຊຸມ​ຜູ້​ຖື​ຮຸ້ນ ຫຼື ຜູ້ຖືຮຸ້ນ ກໍລະນີເປັນບໍລິສັດຈໍາກັດຜູ້ດຽວ. ອາຍຸ​ການ​ຂອງ​ສະມາຊິກ​ສະພາບໍລິຫານ ແມ່ນ​ບໍ່​ເກີນ 2 ​ປີ ​ແລະ ສາມາດ​ຖືກ​ເລືອກ​ຕັ້ງ​ຄືນ​ໃໝ່​ໄດ້.
ສະພາ​ບໍລິຫານ ຕ້ອງ​ເປີດ​ກອງ​ປະຊຸມ​ຢ່າງ​ໜ້ອຍ​ 2 ຄັ້ງຕໍ່​ປີ.



ມາດຕາ  13   ເງື່ອນໄຂຂອງສະມາຊິກສະພາບໍລິຫານ
ສະມາຊິກ​ສະພາ​ບໍລິຫານຂອງ ບໍລິສັດບໍລິຫານກອງທຶນເພື່ອການລົງທຶນ ຕ້ອງ​ມີ​ເງື່ອນ​ໄຂ ​ດັ່ງ​ນີ້:
1. ​ມີຄຸນວຸດ​ທິການ​ສຶກສາລະ​ດັບ​ປະລິນຍາ​ຕີ​ຂຶ້ນ​ໄປ ແລະ ມີປະສົບ​ການ​ທາງ​ດ້ານ ​ການ​ເງິນ​-ການ​ທະນາຄານ, ທຸລະ​ກິ​ດຫຼັກ​ຊັບ ຫຼື ​ການ​ບໍລິຫານ​ທຸລະ​ກິດ 3 ປີ ​ຂຶ້ນ​ໄປ;
2. ບໍ່​ເຄີຍ​ຖືກ​ປົດຕຳ​ແໜ່​ງ​ຈາ​ກການ​ເປັນ​ຜູ້​ບໍລິຫານ​ໃນ​ນິຕິບຸກຄົນ​ອື່ນ, ບໍ່​ເຄີຍ​ຖືກ​ສານ​ຕັດສິນ​ໃຫ້​ເປັນ​ຜູ້​ລົ້ມລະລາຍ​ມາ​ກ່ອນ ​ແລະ ບໍ່​ເປັນ​ຜູ້​ບໍລິຫານ​ໃນ​ນິຕິບຸກຄົນ​ ທີ່​ຖືກ​ສານ​ຕັດສິນ​​ໃຫ້​ລົ້ມ​ລະລາຍ;
3. ບໍ່​ເຄີຍ​ຖືກ​ສານ​ຕັດສິນ​ລົງ​ໂທດ​ທາງ​ອາຍາ ກ່ຽວກັບການ ​ສໍ້ໂກງ​ຊັບ, ຍັກ​ຍອກ​ຊັບ, ປອມ​ແປງ​ເອກະສານ, ຮັບ ຫຼື ​ໃຫ້​ສິນ​ບົນ, ສໍ້​ລາດ​ບັງ​ຫຼວງ ຫຼື ຟອກ​ເງິນ ແລະ ບໍ່ເຄີຍກະທໍາຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ;
4. ເງື່ອນໄຂອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  14   ສິດ ແລະ ໜ້າທີ່ຂອງສະພາບໍລິຫານ
ສະພາ​ບໍລິຫານ ມີ​ສິດ ​ແລະ ໜ້າ​ທີ່ ດັ່ງ​ນີ້:
1. ​ເປັນໃຈກາງໃນການ ປະສານງານ ແລະ ດັດປັບ ການປະຕິບັດວຽກງານຂອງຄະນະອຳນວຍການ;
2. ພິຈາລະນາຮັບຮອງເອົາບັນດາລະບຽບການ ກ່ຽວກັບການດໍາເນີນທຸລະກິດ ແລະ ການເຄື່ອນ ໄຫວວຽກງານພາຍໃນຂອງ ບໍລິສັດບໍລິຫານກອງທຶນເພື່ອການລົງທຶນ ຕາມການສະເໜີຂອງຄະນະອຳນວຍການ ກ່ອນສະເໜີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາຮັບ​ຮອງ;
3. ແຕ່ງ​ຕັ້ງ, ຍົກຍ້າຍ ຫຼື ປົດ​ຕຳ​ແໜ່​ງ ຄະນະອຳນວຍການ​ ຕາມການຕົກລົງເຫັນດີຂອງ ກອງປະ ຊຸມຜູ້ຖືຮຸ້ນ ​ພ້ອມ​ທັງ​ແຈ້ງ​ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ;
4. ແຕ່ງຕັ້ງ, ຍົກຍ້າຍ ຫຼື ປົດຕໍາແໜ່ງ ຄະນະກໍາມະການກວດສອບ ແລະ ຄະນະກໍາມະການອື່ນຂອງ ສະພາບໍລິຫານ ​ພ້ອມ​ທັງ​ແຈ້ງ​ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ;
5. ​ກຳນົດນະໂຍບາຍ, ທິດທາງແຜນການ, ກົນໄກ ແລະ ລະບຽບການ ກ່ຽວກັບການດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອຊີ້ນໍາໃຫ້ ຄະນະອໍານວຍການ ຈັດຕັ້ງປະຕິບັດ;
6. ຕິດຕາມ ຄະນະອໍານວຍການ ໃນການຈັດ​ຕັ້ງ​ຜັນ​ຂະຫຍາຍ ​ມະຕິຂອງ​ກອງ​ປະຊຸມ​ຜູ້​ຖື​ຮຸ້ນ ແລະ ມະຕິຂອງກອງປະຊຸມສະພາບໍລິຫານ;
7. ໃຫ້ການ​ຮ່ວມ​ມື, ສະໜອງ​ຂໍ້​ມູນ ແລະ ເອກະສານ ທີ່ກ່ຽວຂ້ອງ ​ພ້ອມທັງຊີ້​ແຈງບັນຫາ, ຕອບ ຄໍາຖາມ ແລະ ໃຫ້ລາຍລະອຽດຂອງ​ບັນຫາຕ່າງໆຕໍ່​ ກອງປະຊຸມຜູ້ຖືຮຸ້ນ, ບໍລິສັດກວດ​ສອບ​, ຄະນະກວດກາ, ເຈົ້າໜ້າທີ່ສືບສວນ-ສອບສວນຫຼັກຊັບ, ບຸກຄົນ ແລະ ນິຕິບຸກຄົນອື່ນທີ່ກ່ຽວຂ້ອງ;
8. ລາຍ​ງານ​ ກ່ຽວກັບແຜນການດໍາເນີນທຸລະກິດປະຈໍາປີ ຂອງ​ບໍລິສັດບໍລິຫານກອງທຶນເພື່ອການລົງ ທຶນຕໍ່​ ກອງ​ປະຊຸມ​ຜູ້​ຖື​ຮຸ້ນ ເພື່ອພິຈາລະນາຮັບຮອງ;
9. ສະເໜີ​ ການຄວບ​ກິດຈະການ, ການສ້າງ​ຕັ້ງ​ບໍລິສັດ​ໃນ​ກຸ່ມ, ການລົງທຶນ, ການ​ຂາຍ​ຊັບ​ສິນ ​ຫຼື ການ​ຍຸບ​ເລີກ​ບໍລິສັດ​ບໍລິຫານກອງທຶນເພື່ອການລົງທຶນຕໍ່ ກອງປະຊຸມຜູ້ຖືຮຸ້ນ ເພື່ອພິຈາລະນາຮັບຮອງ;
10. ຊີ້ນຳ ການປະຕິບັດວຽກງານຂອງ ຄະນະກໍາມະການກວດສອບ ແລະ ຄະນະກໍາມະການອື່ນຂອງ ສະພາບໍລິຫານ;
11. ສະເໜີການ ສ້າງ ແລະ ປັບປຸງ ກົດລະບຽບ ແລະ ສັນຍາສ້າງຕັ້ງຂອງ ບໍລິສັດບໍລິຫານກອງທຶນເພື່ອການລົງທຶນຕໍ່ ກອງປະຊຸມຜູ້ຖືຮຸ້ນ ເພື່ອພິຈາລະນາຮັບຮອງ;
12. ຄົ້ນຄວ້າ​ ກຳນົດເບ້ຍປະຈໍາປີ, ເບ້ຍ​ປະຊຸມ, ເງິນ​ເດືອນ ຫຼື ນະໂຍບາຍ​ຕ່າງໆ​ຂອງ ສະມາຊິກສະ ພາບໍລິຫານ, ຄະນະ​ອຳນວຍ​ການ, ນັກວິຊາຊີບທຸລະກິດຫຼັກຊັບ ແລະ ພະນັກງານ ເພື່ອສະເໜີຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
13. ຄົ້ນຄວ້າ ການແບ່ງປັນ ລາຍຮັບ, ເງິ​ນປັນ​ຜົນ ແລະ ການ​ສ້າງ​ຄັງ​ຕ່າງໆ​ ເພື່ອສະເໜີຕໍ່ ກອງປະ ຊຸມຜູ້ຖືຮຸ້ນ ພິຈາລະນາຮັບຮອງ;
14. ຮັບຜິດຊອບຕໍ່ຜົນເສຍຫາຍທີ່ເກີດຂຶ້ນ ອັນເນື່ອງມາຈາກຄວາມຜິດພາດຂອງຕົນ;
15. ນໍາໃຊ້​ສິດ ​ແລະ ປະຕິບັດໜ້າທີ່​ອື່ນ ຕາມ​ທີ່​ໄດ້​ກຳນົດ​ໄວ້​ໃນ​ກົດໝາຍ ແລະ ລະບຽບການທີ່ກ່ຽວ ຂ້ອງ.

ມາດຕາ  15   ຄະນະກໍາມະການຂອງສະພາບໍລິຫານ
ຄະນະ​ກຳມະ​ການຂອງ​ສະພາບໍລິຫານປະກອບດ້ວຍ: ຄະນະກຳມະການກວດສອບ (Audit Committee) ແລະ ຄະນະກຳມະການອື່ນ ທີ່ເຫັນວ່າມີຄວາມຈຳເປັນ. ແຕ່ລະຄະນະກຳມະການ ຕ້ອງມີສະມາຊິກຢ່າງໜ້ອຍ 2 ຄົນ ຂຶ້ນໄປ ແລະ ໜຶ່ງໃນນັ້ນ ຕ້ອງແມ່ນສະມາຊິກສະພາບໍລິຫານ ແຕ່​ບໍ່​ແມ່ນຜູ້​ດຳລົງ​ຕຳ​​ແໜ່​ງ​ເປັນ​ຄະນະອຳນວຍການ.

ມາດຕາ  16   ເງື່ອນໄຂຂອງຄະນະກໍາມະການກວດສອບ
​​ຄະນະ​ກຳມະ​ການກວດສອບ ຕ້ອງ​ມີ​ເງື່ອນ​ໄຂ​ຕົ້ນຕໍ​ ດັ່ງ​ນີ້:
1. ມີຄຸນວຸດ​ທິການ​ສຶກສາ​ລະດັບປະລິນ​ຍາ​ຕີຂຶ້ນ​ໄປທາງດ້ານ ບັນຊີ, ກວດສອບ, ກົດໝາຍ, ການ ເງິ​ນ-ການ​ທະນາຄານ ຫຼື ບໍລິຫານ​ທຸລະ​ກິດ;
2. ມີປະສົບ​ການ​ທາງ​ດ້ານ ການບັນຊີ, ກວດສອບ, ກົດໝາຍ, ​ການ​ເງິນ​-ການ​ທະນາຄານ ຫຼື ທຸລະ​ກິ​ດຫຼັກ​ຊັບ 3 ປີ ​ຂຶ້ນ​ໄປ;
3. ບໍ່​ເຄີຍ​ຖືກ​ສານ​ຕັດສິນ​ໃຫ້​ເປັນ​ຜູ້​ລົ້ມລະລາຍ​ມາ​ກ່ອນ ​ແລະ ບໍ່​ເປັນ​ຜູ້​ບໍລິຫານ​ໃນ​ນິຕິບຸກຄົນ​ ທີ່​ຖືກ​ສານ​ຕັດສິນ​​ໃຫ້​ລົ້ມ​ລະລາຍ;
4. ບໍ່​ເຄີຍ​ຖືກ​ສານ​ຕັດສິນ​​ໂທດ​ທາງ​ອາຍາ ກ່ຽວກັບການ ​ສໍ້ໂກງ​ຊັບ, ຍັກ​ຍອກ​ຊັບ, ປອມ​ແປງ​ເອກະສານ, ຮັບ ຫຼື ​ໃຫ້​ສິນ​ບົນ, ສໍ້​ລາດ​ບັງ​ຫຼວງ ຫຼື ຟອກ​ເງິນ ແລະ ບໍ່ເຄີຍກະທໍາຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ;
5. ຮັບຮູ້ ແລະ ເຊື່ອມຊຶມ ບັນດາແຜນດໍາເນີນທຸລະກິດຂອງບໍລິສັດ ເປັນຕົ້ນ ແຜນປະຈຳອາທິດ, ປະຈຳເດືອນ, ປະຈໍາປີ ແລະ ແຜນຍຸດທະສາດ ຂອງບໍລິສັດບໍລິຫານກອງທຶນເພື່ອການລົງທຶນ;
6. ເປັນຜູ້ທີ່ຮັບຮູ້ ແລະ ເຂົ້າໃຈ ບັນດາກົດໝາຍ ແລະ ລະບຽບການຕ່າງໆ ກ່ຽວກັບວຽກງານຫຼັກ ຊັບ, ກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ ລວມທັງ ກົດລະບຽບຂອງບໍລິສັດບໍລິຫານກອງທຶນເພື່ອການລົງທຶນ, ສັນຍາສ້າງຕັ້ງ ຫຼື ສັນຍາຮ່ວມທຶນ (ກໍ ລະນີເປັນບໍລິສັດຮ່ວມທຶນ) ແລະ ລະບຽບການທັງໝົດຂອງບໍລິສັດຕົນ;
7. ເງື່ອນໄຂອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  17   ສິດ ແລະ ໜ້າທີ່ຂອງຄະນະກໍາມະການກວດສອບ
 ຄະນະ​ກຳມະການກວດສອບ ມີ ສິດ ​ແລະ ໜ້າ​ທີ່ ດັ່ງ​ນີ້:
1. ສ້າງແຜນການກວດສອບໃຫ້ກວມເອົາທຸລະກຳທີ່ສຳຄັນຂອງ ບໍລິສັດບໍລິຫານກອງທຶນເພື່ອການລົງທຶນ ແລະ ແຜນການກວດກາການຈັດຕັ້ງປະຕິບັດລະບຽບກົດໝາຍ ຊຶ່ງແຜນດັ່ງກ່າວ ຕ້ອງໄດ້ຮັບການຮັບຮອງຈາກ ສະພາບໍລິຫານ; 
2. ເຂົ້າຮ່ວມໃນການສ້າງແຜນການດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອຄວາມສະດວກໃນການຕິດຕາມກວດກາ;
3. ຕິດຕາມ ກວດກາ ການປະຕິບັດວຽກງານຂອງ ຄະນະອຳນວຍການ, ນັກວິຊາຊີບທຸລະກິດຫຼັກຊັບ ແລະ ພະນັກງານ ໃຫ້ສອດຄ່ອງກັບແຜນການດໍາເນີນທຸລະກິດທີ່ ກອງປະຊຸມຜູ້ຖືຮຸ້ນ ຫຼື ສະພາບໍລິຫານ ໄດ້ຮັບຮອງເອົາ ພ້ອມທັງ ສະເໜີວິທີການແກ້ໄຂ ເມື່ອພົບເຫັນການປະຕິບັດວຽກງານ ເມື່ອພົບເຫັນການປະຕິ ບັດວຽກງານບໍ່ສອດຄ່ອງກັບ ກົດໝາຍ ແລະ ລະບຽບການທີ່ກ່ຽວຂ້ອງກັບວຽກງານຫຼັກຊັບ, ກົດລະ ບຽບ, ສັນຍາສ້າງຕັ້ງ ຫຼື ສັນຍາຮ່ວມທຶນ (ກໍລະນີເປັນບໍລິສັດຮ່ວມທຶນ), ລະບຽບການພາຍໃນທັງໝົດຂອງບໍລິສັດຕົນ, ກົດໝາຍ ແລະ ລະບຽບການທີ່ກ່ຽວຂ້ອງ ເພື່ອລາຍງານໃຫ້ສະພາບໍລິຫານຊາບ ຢ່າງເປັນປົກ ກະຕິ;
4. ຕິດຕາມ ແລະ ກວດກາ ການຈັດຕັ້ງປະຕິບັດບັນດາ ກົດໝາຍ ແລະ ລະບຽບການທີ່ກ່ຽວຂອງກັບວຽກງານຫຼັກຊັບ, ກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ ລວມທັງ ກົດລະບຽບ, ສັນຍາສ້າງຕັ້ງ ຫຼື ສັນຍາຮ່ວມ​ທຶນ (ກໍລະນີເປັນບໍລິສັດຮ່ວມທຶນ) ແລະ ລະບຽບການພາຍໃນທັງໝົດຂອງ ບໍລິສັດບໍລິຫານກອງທຶນເພື່ອການລົງທຶນ;
5. ເຮັດບົດລາຍງານຜົນການກວດກາປະຈຳປີ ເພື່ອສົ່ງໃຫ້ ສະພາບໍລິຫານ ພິຈາລະນາຮັບຮອງ;
6. ປະສານສົມທົບກັບຄະນະກວດສອບພາຍນອກ ໃນການປະຕິບັດໜ້າທີ່ໃນການກວດສອບ;
7. ຕີລາຄາຄຸນນະພາບຂອງ ບໍລິສັດກວດສອບ, ຄວາມເປັນເອກະລາດ ແລະ ການພົວພັນຂອງຜູ້ກວດສອບ ໂດຍເບິ່ງສາຍພົວພັນຮອບດ້ານລະຫວ່າງ ຜູ້ກວດສອບ ກັບ ບໍລິສັດບໍລິຫານກອງທຶນເພື່ອການລົງທຶນ; 
8. ຕິດຕໍ່ ຫຼື ປະສານງານກັບ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຢ່າງເປັນປົກກະຕິ; 
9. ລາຍງານຕໍ່ ສະພາບໍລິຫານ ແລະ ສໍານັກງານຄະນະກໍາມະການຄຸ້ມຄອງຫຼັກຊັບ ທັນທີ ກໍລະນີພົບເຫັນເຫດການທີ່ອາດກໍ່ໃຫ້ເກີດຜົນກະທົບຕໍ່ ບໍລິສັດບໍລິຫານກອງທຶນເພື່ອການລົງທຶນ ແລະ ຕະຫຼາດທຶນໂດຍລວມ;
10. ເຜີຍແຜ່ຂໍ້ມູນ ແລະ ໃຫ້ຄຳປຶກສາແກ່ພາກສ່ວນຕ່າງໆ ໃນບໍລິສັດບໍລິຫານກອງທຶນເພື່ອການລົງ ທຶນ ກ່ຽວກັບການປະຕິບັດວຽກງານ ເພື່ອໃຫ້ສອດຄ່ອງກັບ ກົດໝາຍ ແລະ ລະບຽບການທີ່ກ່ຽວຂ້ອງກັບວຽກງານຫຼັກຊັບ, ກົດລະບຽບ, ສັນຍາສ້າງຕັ້ງ ຫຼື ສັນຍາຮ່ວມທຶນ (ກໍລະນີເປັນບໍລິສັດຮ່ວມທຶນ), ລະບຽບການພາຍໃນທັງໝົດຂອງບໍລິສັດຕົນ, ກົດໝາຍ ແລະ ລະບຽບການທີ່ກ່ຽວຂ້ອງ;
11. ສັງ​ລວມຂໍ້​ມູນ ​ກ່ຽວ​ກັບ​ການ​ຮ້ອງ​ຟ້ອງ-ຮ້ອງທຸກຂອງ​ລູກ​ຄ້າ​ ​ເພື່ອ​ສະ​ເໜີ​ຕໍ່​ ສະພາ​ບໍລິຫານ ແກ້ໄຂ;
12. ຕິດຕາມກວດກາ​ຄວາມ​ຄືບ​ໜ້າ​ຂອງ​ ຄະນະອຳນວຍການ ກ່ຽວ​ກັບ​ການ​ແກ້​ໄຂ​ຂໍ້ຄົງຄ້າງ ທີ່​ກຳ ນົດ​ໃນ​ບົດ​ລາຍ​ງານ​ການກວດ​ສອບ ແລະ ແຈ້ງການຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
13. ເຂົ້າຮ່ວມທົບທວນ ກົດໝາຍ ແລະ ລະບຽບການທີ່ກ່ຽວຂ້ອງ ໃນຂົງເຂດວຽກງານຫຼັກຊັບ ໃນແຕ່ລະໄລຍະ;
14. ນໍາໃຊ້​ສິດ ​ແລະ ປະຕິບັດໜ້າ​ທີ່​ອື່ນ ຕາມ​ການ​ມອບ​ໝາຍ​ຂອງ​ສະພາ​ບໍລິຫານ.


ມາດຕາ  18   ຄະນະອໍານວຍການ
ຄະນະອຳນວຍການ​ ​​ແມ່ນຜູ້​ບໍລິຫານ​ຈັດການ​ວຽກ​ງານ​ປະຈຳ​ວັນ​ຂອງ​ ບໍລິສັດບໍລິຫານກອງທຶນເພື່ອການລົງທຶນ ໃນ​ຂອບ​ເຂດ​ສິດ ແລະ ໜ້າ​ທີ່​ ຕາມ​ທີ່ໄດ້​ກຳນົດໄວ້ໃນ ມາດຕາ 20 ຂອງຂໍ້ຕົກລົງສະບັບນີ້, ກົດ ໝາຍ  ແລະ ລະບຽບການທີ່ກ່ຽວຂ້ອງ.
ຄະນະອຳນວຍການ​ ປະ​ກອບດ້ວຍ ຜູ້​ອໍາ​ນວຍ​ການ ແລະ ຮອງ​ຜູ້​ອໍາ​ນວຍ​ການ ທີ່ຖືກ​ແຕ່ງ​ຕັ້ງ ​ແລະ ປົດ​ຕຳ​ແໜ່​ງ​ ໂດຍ​ສະພາບໍລິຫານ, ມີ​ອາຍຸ​ການ 2 ປີ ​ແລະ ສາມາດ​ຖືກ​ແຕ່ງ​ຕັ້ງ​ຄືນ​ໃໝ່​ໄດ້. 
ຜູ້ອຳນວຍການ​ ຕ້ອງ​ເປັນ​ສະມາຊິກ​ສະພາ​ບໍລິຫານ ​ແຕ່​ບໍ່​ໃຫ້​ດຳລົງ​ຕຳ​​ແໜ່​ງ​ເປັນ​ ປະທານ ຫຼື ຮອງ​ປະທານ​ສະພາ​ບໍລິຫານ.
ຮອງຜູ້ອໍານວຍການ ມີໜ້າທີ່ຊ່ວຍຜູ້ອໍານວຍການ ໃນການບໍລິຫານວຽກງານຂອງບໍລິສັດບໍລິຫານກອງທຶນເພື່ອການລົງທຶນ ທັງເປັນຜູ້ຮັກສາການແທນ ຕາມການມອບໝາຍຂອງຜູ້ອໍານວຍການ ໃນກໍລະນີທີ່ຜູ້ອໍານວຍການຕິດຂັດ. ຮອງຜູ້ອໍານວຍການ ​ບໍ່​ໃຫ້​ດໍາ​ລົງ​ຕໍາ​ແໜ່ງເປັນສະມາຊິກສະພາບໍລິຫານ ແຕ່​ສາ​ມາດ​ເຂົ້າ​ຮ່ວມກອງ​ປະ​ຊຸມ ແລະ ປະ​ກອບ​ຄໍາ​ເຫັນ​ໄດ້.

ມາດຕາ  19   ເງື່ອນໄຂຂອງ​ຄະ​ນະອໍານວຍການ
​ຄະ​ນະອໍານວຍການຂອງ​ ບໍລິສັດບໍລິຫານກອງທຶນເພື່ອການລົງທຶນ ຕ້ອງ​ມີ​ເງື່ອນ​ໄຂ​ຕາມທີ່ໄດ້ກຳນົດໄວ້ໃນ ມາດຕາ 13 ຂອງຂໍ້ຕົກລົງສະບັບນີ້. ນອກ​ຈາກນັ້ນ ຍັງມີເງື່ອນໄຂເພີ່ມເຕີມ ດັ່ງນີ້: 
1. ຕ້ອງມີ​ໃບ​ຢັ້ງຢືນ​​ວິຊາ​ຊີບ​ທຸລະ​ກິດ​ຫຼັກ​ຊັບ ປະເພດຜູ້ບໍລິຫານກອງທຶນເພື່ອການລົງທຶນ ທີ່​ອອກ​ໂດຍ​ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ເງື່ອນໄຂອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  20   ສິດ ແລະ ໜ້າທີ່ຂອງຜູ້ອໍານວຍການ ແລະ ຮອງຜູ້ອໍານວຍການ
 ຜູ້ອຳນວຍການ​ ມີ ​ສິດ ​ແລະ ໜ້າ​ທີ່​ ດັ່ງ​ນີ້:
1. ​ຄົ້ນຄວ້າ, ສ້າງ ແລະ ປັບປຸງ ລະບຽບການ ກ່ຽວກັບການດໍາເນີນທຸລະກິດ ແລະ ການເຄື່ອນໄຫວວຽກງານຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອສະເໜີຕໍ່ ກອງປະຊຸມສະພາບໍລິຫານ ພິຈາລະນາຮັບຮອງ;
2. ຄົ້ນຄວ້າກຳນົດທິດທາງແຜນການໃນການດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອສະເໜີຕໍ່ກອງປະຊຸມສະພາບໍລິຫານ ພິຈາລະນາ ກ່ອນສະເໜີຕໍ່ ກອງປະຊຸມຜູ້ຖືຮຸ້ນ ພິຈາລະ ນາຮັບຮອງ;
3. ຈັດຕັ້ງປະຕິບັດລະບຽບວ່າດ້ວຍຄວາມໝັ້ນຄົງຂອງ ບໍລິສັດບໍລິຫານກອງທຶນເພື່ອການລົງທຶນ,ກົດໝາຍ ແລະ ລະບຽບການທີ່ກ່ຽວຂ້ອງ;
4. ສະຫຼຸບລາຍ​ງານ​ການ​ດໍາເນີນທຸລະກິດ ແລະ ສ້າງແຜນການດໍາເນີນທຸລະກິດປະຈໍາປີຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອສະເໜີຕໍ່ ກອງປະຊຸມສະພາບໍລິຫານ ພິຈາລະນາ ກ່ອນສະເໜີຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
5. ຈັດ​ຕັ້ງ​ຜັນ​ຂະຫຍາຍ ​ມະຕິຂອງ​ກອງ​ປະຊຸມ​ຜູ້​ຖື​ຮຸ້ນ ແລະ ມະຕິຂອງກອງປະຊຸມສະພາບໍລິຫານ;
6. ຄົ້ນຄວ້າ, ສ້າງ ແລະ ປັບປຸງ ກົດລະບຽບ ແລະ ສັນຍາຮ່ວມທຶນ (ກໍລະນີເປັນບໍລິສັດຮ່ວມທຶນ) ຂອງ ບໍລິສັດບໍລິຫານກອງທຶນເພື່ອການລົງທຶນ ເພື່ອສະເໜີຕໍ່ ກອງປະຊຸມສະພາບໍລິຫານ ພິຈາລະນາ ກ່ອນສະ ເໜີຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
7. ລາຍງານສະພາບການດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ທີ່ບໍ່ສອດ ຄ່ອງກັບ ກົດໝາຍ ແລະ ລະບຽບການທີ່ຕິດພັນກັບວຽກງານຫຼັກຊັບຕໍ່ ສະພາບໍລິຫານ ແລະ ສໍານັກງານຄະນະກໍາມະການຄຸ້ມຄອງຫຼັກຊັບ ທັນທີ;
8. ຄົ້ນຄວ້າ​ກຳນົດເບ້ຍ​ປະຊຸມຂອງ​ ກອງ​ປະຊຸມ​ສະພາບໍລິຫານ, ເງິນ​ເດືອນ, ​ເງິນບຳ​ເນັດ ແລະ ນະ ໂຍບາຍ​ຕ່າງໆ​ ຂອງ ສະມາຊິກສະພາບໍລິຫານ, ຄະນະ​ອຳນວຍ​ການ, ນັກວິຊາຊີບທຸລະກິດຫຼັກຊັບ ແລະ ພະ ນັກງານ ເພື່ອສະເໜີຕໍ່ ກອງປະຊຸມສະພາບໍລິຫານ ພິຈາລະນາ ກ່ອນສະເໜີຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
9. ຄົ້ນຄວ້າການແບ່ງປັນ ລາຍຮັບ, ເງິ​ນປັນ​ຜົນ ແລະ ການ​ສ້າງ​ຄັງ​ຕ່າງໆ​ ເພື່ອສະເໜີຕໍ່ກອງປະຊຸມສະພາບໍລິຫານ ພິຈາລະນາ ກ່ອນສະເໜີຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
10. ຊີ້​ແຈງ, ຕອບ​ຄຳ​ຖາມ ​ແລະ ​ໃຫ້​ລາຍ​ລະອຽດ​ກ່ຽວ​ກັບ​ການ​ເຄື່ອນ​ໄຫວ​ຂອງ ​ບໍລິສັດບໍລິຫານກອງທຶນເພື່ອການລົງທຶນຕໍ່​ ກອງ​ປະຊຸມ​ສະພາບໍລິຫານ, ບຸກຄົນ, ນິຕິບຸກຄົນ ແລະ ພາກສ່ວນອື່ນທີ່ກ່ຽວຂ້ອງ;
11. ຮັບຜິດຊອບຕໍ່ຜົນເສຍຫາຍທີ່ເກີດຂຶ້ນ ອັນເນື່ອງມາຈາກຈາກຄວາມຜິດພາດຂອງຕົນ;
12. ເປັນ​ຕົວ​ແທນ​ໃນ​ການ​ລົງ​ລາຍ​ເຊັນ​​ໃນ ສັນຍາ ​ແລະ ​ເອກະສານ​ທາງ​ການ​ຂອງ ​ບໍລິສັດບໍລິຫານກອງທຶນເພື່ອການລົງທຶນ;
13. ບໍລິຫານວຽກ​ງານ​ປະຈຳ​ວັນ​ຂອງ ​ບໍລິສັດບໍລິຫານກອງທຶນເພື່ອການລົງທຶນ​ ໃນ​ຂອບ​ເຂດ​ ສິດ ແລະ ໜ້າ​ທີ່ ຂອງ​ຕົນ​ຕາມ​ທີ່​ໄດ້​ກຳນົດ​ໄວ້​ໃນ ຂໍ້ຕົກລົງສະບັບນີ້, ​ກົດ​ລະບຽບຂອງບໍລິສັດ ຫຼື ຕາມການ​ມອບ ໝາຍ​ຂອງ ສະພາ​ບໍລິຫານ;
14. ​ສະ​ເໜີຕໍ່ ສະພາບໍລິຫານ ເພື່ອພິຈາລະນາ ແຕ່ງ​ຕັ້ງ ​ຫຼື ປົດ​ຕຳ​ແໜ່​ງ ຮອງ​ຜູ້ອຳນວຍການ;
15. ​ແຕ່ງ​ຕັ້ງ ຫຼື ປົດ​ຕຳ​ແໜ່​ງ ຄະນະພະແນກ, ນັກວິຊາຊີບທຸລະກິດຫຼັກຊັບ ​ແລະ ບັນຈຸ​ສັບ​ຊ້ອນ​ພະນັກງານ​ຂອງ ​ບໍລິສັດບໍລິຫານກອງທຶນເພື່ອການລົງທຶນ;
16. ຄົ້ນຄວ້າ ການຄວບ​ທຸລະ​ກິດ, ການສ້າງ​ຕັ້ງ​ບໍລິສັດ​ໃນ​ກຸ່ມ, ການລົງທຶນ, ການ​ຂາຍ​ຊັບ​ສິນ ​ຫຼື ການ​ຍຸບ​ເລີກ​ບໍລິສັດບໍລິຫານກອງທຶນເພື່ອການລົງທຶນ ເພື່ອສະເໜີຕໍ່ ກອງປະຊຸມສະພາບໍລິຫານ ພິຈາລະນາ;
17. ຕົກລົງ​ກ່ຽວ​ກັບ​ການປະຕິບັດ ​ນະ​ໂຍບາຍ​ຍ້ອງຍໍ ຫຼື ລົງ​ວິ​ໄນ​ຕໍ່ ​ພະນັກງານຕາມທີ່ໄດ້ກໍານົດໄວ້ໃນ​​​ກົດໝາຍ ແລະ ລະບຽບການທີ່ກ່ຽວຂ້ອງ;
18. ​ໃຫ້ການ​ຮ່ວມ​ມື, ສະໜອງ​ຂໍ້​ມູນ ແລະ ເອກະສານ ​ພ້ອມທັງຊີ້​ແຈງ​ບັນຫາຕໍ່​ ຄະນະ​ກຳມະການກວດ​ກາ​ພາຍ​ໃນ, ຄະນະກໍາມະການຕິດຕາມການຈັດຕັ້ງປະຕິບັດລະບຽບກົດໝາຍ, ບໍລິສັດກວດ​ສອບ​, ຄະ ນະກວດກາ, ເຈົ້າໜ້າທີ່ສືບສວນ-ສອບສວນຫຼັກຊັບ, ບຸກຄົນ, ນິຕິບຸກຄົນ ແລະ ພາກສ່ວນອື່ນທີ່ກ່ຽວຂ້ອງ;
19. ລາຍ​ງານ​ຜົນການ​ດໍາເນີນທຸລະກິດ​ຂອງ ບໍລິສັດບໍລິຫານກອງທຶນເພື່ອການລົງທຶນ​ຕໍ່​ ສະພາບໍລິ ຫານ, ຄະນະກໍາມະການກວດສອບ;
20. ນໍາໃຊ້ສິດ ​ແລະ ປະຕິບັດໜ້າ​ທີ່​ອື່ນ ຕາມ​ທີ່​ໄດ້​ກຳນົດ​ໃນ ກົດລະບຽບຂອງບໍລິສັດບໍລິຫານກອງທຶນເພື່ອການລົງທຶນ, ກົດ​ໝາຍ ແລະ ລະບຽບການທີ່ກ່ຽວຂ້ອງ​.
ສໍາລັບ ສິດ ແລະ ໜ້າທີ່ຂອງ ຮອງຜູ້ອໍານວຍການ ແມ່ນໃຫ້ປະຕິບັດຕາມການມອບໝາຍຂອງຜູ້ອໍານວຍການ.




ໝວດທີ 4
ການດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ

ມາດຕາ  21   ສິດ ແລະ ໜ້າທີ່ ຂອງບໍລິສັດບໍລິຫານກອງທຶນເພື່ອການລົງທຶນ
ບໍລິສັດບໍລິຫານກອງທຶນເພື່ອການລົງທຶນ ມີສິດ ແລະ ໜ້າທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 74. ນອກຈາກນັ້ນ ຍັງມີສິດ ແລະ ໜ້າທີ່ເພີ່ມເຕີມ ດັ່ງນີ້: 
1. ຄົ້ນຄວ້າ, ສ້າງ ແລະ ປັບປຸງ ກົດລະບຽບ ແລະ ລະບຽບການພາຍໃນຂອງ​ຕົນ ໃຫ້ສອດຄ່ອງກັບ ກົດໝາຍ ແລະ ລະບຽບການທີ່ກ່ຽວຂ້ອງ ເພື່ອເປັນ​ບ່ອນ​ອີງໃຫ້ແກ່ ການດໍາເນີນທຸລະກິດຂອງຕົນ ແລະ ການປະຕິບັດໜ້າທີ່ຂອງນັກວິຊາຊີບທຸລະກິດຫຼັກຊັບ;
2. ປະຕິບັດພັນທະ ການລາຍງານ ແລະ ເປີດເຜີຍຂໍ້ມູນ ຕາມ​ທີ່​ໄດ້​ກຳນົດ​ໄວ້​ໃນຂໍ້ຕົກລົງ​ສະບັບ​ນີ້ ​ແລະ ພ້ອມທັງ ຕ້ອງ​ຮັບຜິດຊອບ​ຕໍ່​​ເນື້ອ​ໃນຂອງການລາຍ​ງານດັ່ງກ່າວ;
3. ລາຍງານການຖືຄອງຮຸ້ນ ແລະ ການຊື້ ຂາຍຮຸ້ນຂອງ ສະມາຊິກສະພາບໍລິຫານ, ຄະນະອໍານວຍການ ແລະ ພະນັກງານຂອງຕົນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;
4. ສັບຊ້ອນພະນັກງານ ພາຍໃນ ແລະ ຕ່າງປະເທດ ໃນຈຳນວນ ແລະ ໜ້າວຽກທີ່ເໝາະສົມ ກໍລະ ນີ ເປັນບໍລິສັດຮ່ວມທຶນ;
5. ອອກບັດໃຫ້ພະນັກງານ ຜູ້ທີ່ໄດ້ຮັບໃບຢັ້ງຢືນນັກວິຊາຊີບທຸລະກິດຫຼັກຊັບ ໂດຍລະບຸ ຊື່ ແລະ ນາມສະກຸນ, ຕໍາແໜ່ງ ພ້ອມດ້ວຍປະເພດນັກວິຊາຊີບທຸລະກິດຫຼັກຊັບ ທີ່ໄດ້ຮັບອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
6. ລາຍງານຜົນການຂາຍໜ່ວຍລົງທຶນຂອງກອງທຶນເພື່ອການລົງທຶນ ແລະ ສະເໜີຂໍຂຶ້ນທະບຽນເງິນທີ່ໄດ້ຈາກການຂາຍໜ່ວຍລົງທຶນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ; 
7. ຂຶ້ນທະບຽນ ແລະ ຮັບຝາກ ໜ່ວຍລົງທຶນທີ່ບໍ່ຈົດທະບຽນໃນຕະຫຼາດຫຼັກຊັບ;
8. ຄິດໄລ່ມູນຄ່າຊັບສິນສຸດທິຂອງກອງທຶນເພື່ອການລົງທຶນ ໃນແຕ່ລະກອງທຶນ;
9. ຕິດຕາມກວດກາ ການປະຕິບັດວຽກງານການບໍລິຫານກອງທຶນເພື່ອການລົງທຶນຂອງ ຜູ້ບໍລິຫານກອງທຶນ ຢ່າງເປັນປົກກະຕິ;
10. ຮັບຮູ້, ເຊື່ອມຊຶມ ແລະ ຈັດຕັ້ງປະຕິບັດ ກົດໝາຍ ແລະ ລະບຽບການທີ່ກ່ຽວຂ້ອງກັບວຽກງານຫຼັກຊັບ, ກົດລະບຽບ, ສັນຍາສ້າງຕັ້ງ ຫຼື ສັນຍາຮ່ວມທຶນ (ກໍລະນີເປັນບໍລິສັດຮ່ວມທຶນ), ລະບຽບການພາຍໃນທັງໝົດຂອງບໍລິສັດຕົນ, ກົດໝາຍ ແລະ ລະບຽບການທີ່ກ່ຽວຂ້ອງ;
11. ຮັບຜິດຊອບຕໍ່ໜ້າກົດໝາຍຕໍ່ກັບທຸກການເຄື່ອນໄຫວຂອງ ບໍລິສັດບໍລິຫານກອງທຶນເພື່ອການລົງທຶນຕ່າງປະເທດ ທີ່ມາເຮັດສັນຍາມຮ່ວມທຸລະກິດກັບຕົນ;
12. ເສຍ​ຄ່າ​ບໍລິການ​ໃຫ້​ ສຳ​ນັກ​ງານຄະນະກໍາມະການຄຸ້ມຄອງຫຼັກຊັບ ຕາມທີ່ໄດ້ກໍານົດໄວ້ໃນ ມາດຕາ 42 ຂອງຂໍ້ຕົກລົງສະບັບນີ້;
13. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວ ຂ້ອງ.

ມາດຕາ  22   ຂອບເຂດການດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ 
ຂອບເຂດການດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 73.

ມາດຕາ  23   ການເພີ່ມ ຫຼື ຫຼຸດ ທຶນຈົດທະບຽນ
ບໍລິສັດບໍລິຫານກອງທຶນເພື່ອການລົງທຶນ ທີ່ມີຈຸດປະສົງເພີ່ມ ຫຼື ຫຼຸດທຶນຈົດທະບຽນ ຕ້ອງໄດ້ຮັບອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ປະຕິບັດໃຫ້ຖືກຕ້ອງຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍວິສາຫະກິດ.

ມາດຕາ  27   ກົດລະບຽບ ແລະ ລະບຽບການພາຍໃນຂອງບໍລິສັດບໍລິຫານກອງທຶນເພື່ອການລົງທຶນ
ກົດ​ລະບຽບ​ຂອງບໍລິສັດບໍລິຫານກອງທຶນເພື່ອການລົງທຶນ ຕ້ອງມີເນື້ອໃນຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 64 ຍົກເວັ້ນ ຂໍ້ 2 ກໍລະນີ ບໍລິສັດບໍລິຫານກອງທຶນເພື່ອການລົງທຶນ ທີ່ສ້າງຕັ້ງຂຶ້ນໃນຮູບແບບບໍລິສັດຈໍາກັດຜູ້ດຽວ. ນອກຈາກນັ້ນ ຍັງມີ​ເນື້ອໃນເພີ່ມເຕີມຕາມທີ່ໄດ້ກໍານົດໄວ້ໃນແບບພິມຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ. 
ລະບຽບການພາຍໃນຂອງບໍລິສັດບໍລິຫານກອງທຶນເພື່ອການລົງທຶນ ຕ້ອງມີເນື້ອໃນຖືກຕ້ອງຕາມ ກົດໝາຍ ແລະ ລະບຽບການທີ່ກ່ຽວຂ້ອງ ພ້ອມທັງສາມາດເປັນບ່ອນອີງໃນການດໍາເນີນທຸລະກິດຂອງຕົນ. 
ກົດລະບຽບ ແລະ ລະບຽບການພາຍໃນຂອງບໍລິສັດບໍລິຫານກອງທຶນເພື່ອການລົງທຶນ ກໍລະນີມີການສ້າງໃໝ່ ຫຼື ປັບປຸງ ສໍາເລັດ ​​ທັງ​ໂຄງ​ຮ່າງ ແລະ ເນື້ອ​ໃນ​ເບື້ອງ​ຕົ້ນ​ແລ້ວ ຕ້ອງນຳ​ຮ່າງ​ດັ່ງ​ກ່າວ​ມາປຶກສາຫາລື ແລະ ເຫັນດີເປັນເອກະພາບ ໃນຂັ້ນວິຊາການ ລະຫວ່າງ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ບໍລິສັດບໍລິຫານກອງທຶນເພື່ອການລົງທຶນ ກ່ອນນໍາສົ່ງ ຮ່າງກົດລະບຽບດັ່ງກ່າວຕໍ່ ກອງປະຊຸມຜູ້ຖືຮຸ້ນພິຈາລະນາ ແລະ ຮ່າງລະບຽບການພາຍໃນ​ດັ່ງ​ກ່າວຕໍ່ ສະພາບໍລິຫານພິຈາລະນາ ກ່ອນທີ່ຈະນໍາສະ​ເໜີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອພິຈາລະນາຮັບຮອງ.
ກົດລະບຽບ ແລະ ລະບຽບການພາຍໃນຂອງ ບໍລິສັດບໍລິຫານກອງທຶນເພື່ອການລົງທຶນ ຈະມີຜົນສັກສິດກໍຕໍ່ເມື່ອ ໄດ້ຮັບການຮັບຮອງຢ່າງເປັນລາຍລັກອັກສອນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  25   ການປ່ຽນແປງທີ່ຕ້ອງຂໍອະນຸຍາດ
ການ​ປ່ຽນ​ແປງ​ທີ່​ຕ້ອງ​ຂໍ​ອະ​ນຸ​ຍາດ ໃຫ້​ປະ​ຕິ​ບັດ​ຕາມ​ທີ່​ໄດ້​ກໍາ​ນົດ​ໄວ້​ໃນ ກົດ​ໝາຍ​ວ່າ​ດ້ວຍ​ຫຼັກ​ຊັບ (ສະ​ບັບ​ປັບ​ປຸງ) ມາດ​ຕາ 76. ນອກ​ຈາກ​ນັ້ນ ການ​ປ່ຽນ​ແປງ​ທີ່​ຕ້ອງ​ຂໍ​ອະ​ນຸ​ຍາດ ຍັງ​ມີ​ດັ່ງ​ນີ້:
1. ຢຸດ​ເຊົາ ການ​ດຳ​ເນີນ​ທຸລະ​ກິດ ບາງ​ສ່ວນ ຫຼື ທັງ​ໝົດ;
2. ການປ່ຽນ​​ແປງ ຫຼື ເພີ່ມເຕີມ ກ່ຽວກັບ ກົດລະບຽບ ແລະ ລະບຽບການພາຍໃນ ຂອງ ​ບໍ​ລິ​ສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ແລະ ໜັງ​ສື​ຊວນ​ຊື້​ຂອງກອງ​ທຶນ​ເພື່ອ​ການ​ລົງ​ທຶນ;
3. ການ​ປ່ຽນ​ແປງ​ອື່ນ ຕາມ​ການ​ກໍາ​ນົດ​ຂອງ ສໍາ​ນັກ​ງານ​ຄະ​ນະ​ກໍາ​ມະ​ການ​ຄຸ້ມ​ຄອງ​ຫຼັກ​ຊັບ.
ບໍລິສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ຕ້ອງເປີດເຜີຍຂໍ້ມູນການປ່ຽນແປງ ຕາມທີ່ໄດ້ກໍານົດໄວ້ໃນ ວັກທີໜຶ່ງ ຂອງມາດຕານີ້ ໃຫ້ແກ່ ມວນຊົນ ຊາບທັນທີ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ຕົກລົງເຫັນດີ.

ມາດຕາ  26   ການໂຈະການດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ
ການໂຈະການດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 68.
ມາດຕາ  27   ການຖອນໃບອະນຸຍາດດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ
ການຖອນໃບອະນຸຍາດດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 69.

ມາດຕາ  28   ຄະນະກໍາມະການຊໍາລະສະສາງ
ຄະນະກຳມະການເພື່ອດຳເນີນການຊໍາລະສະສາງ ຖືກແຕ່ງຕັ້ງໂດຍ ສໍານັກງານຄະນະກຳມະການຄຸ້ມຄອງຫຼັກຊັບ ຊຶ່ງປະກອບດ້ວຍບຸກຄົນທີ່ມາຈາກ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ແລະ ພາກ ສ່ວນອື່ນທີ່ກ່ຽວຂ້ອງ ທັງພາກລັດ ແລະ ເອກະຊົນ ທີ່ມີຄຸນວຸດທິ ແລະ ເງື່ອນໄຂຕາມທີ່ໄດ້ກຳນົດໄວ້ໃນລະ ບຽບການຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ສຳລັບ ສິດ ແລະ ໜ້າທີ່ ຂອງຄະນະກຳມະການຊໍາລະສະສາງ ໄດ້ກຳນົດໄວ້ໃນລະບຽບການສະເພາະ.

ໝວດທີ 5
ການບັນຊີ, ການລາຍງານ, ການເປີດເຜີຍຂໍ້ມູນ, ຄ່າ​ບໍ​ລິ​ການ ແລະ ຂໍ້ຫ້າມ

ມາດຕາ  29   ການບັນຊີ
ບໍລິສັດບໍລິຫານກອງທຶນເພື່ອການລົງທຶນ ຕ້ອງປະຕິບັດລະບອບການບັນຊີ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 67 ແລະ ກົດໝາຍ ແລະ ລະບຽບການທີ່ກ່ຽວຂ້ອງ.

ມາດຕາ  30   ການລາຍງານ ແລະ ການເປີດເຜີຍຂໍ້ມູນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງປະຕິບັດລະບອບການລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຕ້ອງປະຕິບັດລະບອບການເປີດເຜີຍຂໍ້ມູນຕໍ່ ມວນຊົນ ພ້ອມທັງຮັບປະກັນຄວາມ ຖືກຕ້ອງ, ຄົບຖ້ວນ ແລະ ທັນເວລາ.
ບໍ​ລິ​ສັດບໍລິຫານກອງທຶນເພື່ອການລົງທຶນ ຕ້ອງ​ລາຍ​ງານ ສ​ະ​ພາບ​ການ​ເຄື່ອນ​ໄຫວ​ຂອງ ​ບໍ​ລິ​ສັດບໍລິ ຫານກອງທຶນເພື່ອການລົງທຶນ​ຕ່າງ​ປະ​ເທດ ທີ່​ໄດ້ຮ່ວມ​ສັນ​ຍາ​​ດຳ​ເນີນ​ທຸ​ລະ​ກິດນຳ​ຕົນ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຕາມຮູບແບບການລາຍງານ ທີ່ໄດ້ກໍານົດໄວ້ໃນ ມາດຕາ 32 ຂອງຂໍ້ຕົກລົງສະບັບນີ້.

ມາດຕາ  31   ການແຕ່ງຕັ້ງຜູ້ຮັບຜິດຊອບໃນການລາຍງານ ແລະ ເປີດເຜີຍຂໍ້ມູນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງ​ແຕ່ງ​ຕັ້ງ​​ຜູ້ຮັບ​ຜິດ​ຊອບ​ລາຍ​ງານ​ ແລະ ເປີດເຜີຍຂໍ້ມູນ ຢ່າງໜ້ອຍ 2 ຄົນ ຊຶ່ງໜຶ່ງໃນຜູ້ຮັບ​ຜິດ​ຊອບ​ການລາຍ​ງານ ແລະ ເປີດເຜີຍຂໍ້ມູນ ​ທີ່ຖືກແຕ່ງຕັ້ງຕ້ອງ ​ແມ່ນລະ ດັບຮອງຜູ້ອໍານວຍການໃຫຍ່ ​ຜູ້​ຊີ້​ນໍາ​ວຽກ​ງານການ​ເງິນ. 
ພາຍຫຼັງ ​​ໄດ້ແຕ່ງຕັ້ງ​ຜູ້ຮັບ​ຜິດ​ຊອບລາຍ​ງານແລ້ວ ບໍລິສັດບໍລິຫານກອງທຶນເພື່ອການລົງທຶນ ຕ້ອງ​ແຈ້ງ​ລາຍ​ຊື່ຜູ້ຖືກແຕ່ງຕັ້ງດັ່ງກ່າວໃຫ້ ສໍານັກງານຄະນະກຳມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍ​ໃນເວລາ 5 ວັນ ລັດຖະການ ນັບ​ແຕ່​ວັນໄດ້ຮັບການ​​ແຕ່ງ​ຕັ້ງ ເປັນ​ຕົ້ນ​ໄປ.​ ກໍລະນີ ຜູ້ຮັບຜິດຊອບລາຍ​ງານທີ່​ຖືກ​ແຕ່ງ​ຕັ້ງ​ນັ້ນ ບໍ່ສາມາດ​ປະຕິບັດໜ້າ​ທີ່ດັ່ງກ່າວ ຍ້ອນ​ເຫດຜົນ​ໃດ​ໜຶ່ງ​ ​ບໍລິສັດ​ບໍລິຫານກອງທຶນເພື່ອການລົງທຶນ ຕ້ອງແຕ່ງຕັ້ງຜູ້ອື່ນ​ປ່ຽນແທນ ພ້ອມ​ທັງ​ແຈ້ງ​ລາຍ​ຊື່ຜູ້ຖືກແຕ່ງຕັ້ງປ່ຽນແທນ ໃຫ້ ສໍານັກງານຄະນະກຳ ມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍ​ໃນເວລາ​ 5 ວັນ ​ລັດຖະການ ນັບ​ແຕ່​ວັນໄດ້ຮັບການ​​ແຕ່ງ​ຕັ້ງປ່ຽນ​ແທນ ເປັນ​ຕົ້ນ​ໄປ.
ມາດຕາ  32   ຮູບແບບການລາຍງານ
ການລາຍງານຂອງ ບໍລິສັດບໍລິຫານກອງທຶນເພື່ອການລົງທຶນ ປະກອບມີ 4 ຮູບແບບ ຄື: ປົກກະຕິ, ກະທັນຫັນ, ຕາມການຮຽກຮ້ອງ ແລະ ດ້ວຍຄວາມສະໝັກໃຈ.

ມາດຕາ  33   ການລາຍງານຂໍ້ມູນປົກກະຕິ
ການລາຍງານປົກກະຕິຂອງ ບໍລິສັດບໍລິຫານກອງທຶນເພື່ອການລົງທຶນ ປະກອບມີ: ການລາຍງານຂໍ້ມູນປະຈໍາ ວັນ, ເດືອນ, ໄຕມາດ, 6 ເດືອນຕົ້ນປີ ແລະ ປະຈໍາປີ. 

1. ການລາຍງານຂໍ້ມູນປະຈໍາວັນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນປະຈໍາວັນ ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ກ່ອນເວລາ 16:00 ໂມງ ຂອງວັນດັ່ງກ່າວ. ຂໍ້ມູນທີ່ຕ້ອງລາຍງານປະຈໍາວັນ ແມ່ນ ຜົນການຄິດໄລ່ຊັບສິນສຸດທິຂອງກອງທຶນເພື່ອການລົງທຶນແຕ່ລະກອງທຶນ.

2. ການລາຍງານຂໍ້ມູນປະຈໍາເດືອນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນປະຈໍາເດືອນໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 10 ວັນ ນັບແຕ່ວັນສິ້ນສຸດເດືອນ ເປັນຕົ້ນໄປ. ຂໍ້ມູນທີ່ຕ້ອງລາຍງານປະຈໍາເດືອນ ປະກອບມີ ດັ່ງນີ້:
2.1. ບົດລາຍງານການດໍາເນີນທຸລະກິດປະຈໍາເດືອນຂອງ ບໍລິສັດບໍລິຫານກອງທຶນເພື່ອການລົງທຶນ;
2.2. ເອກະສານລາຍລານການເງິນປະຈໍາເດືອນຂອງ ບໍລິສັດບໍລິຫານກອງທຶນເພື່ອການລົງທຶນ ປະ ກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ ແລະ ໃບລາຍງານກະແສເງິນສົດ ຊຶ່ງຕ້ອງໄດ້ຮັບການຮັບຮອງຈາກ ຜູ້ກວດສອບພາຍໃນ ແລະ ຢັ້ງຢືນຈາກ ຜູ້ອໍານວຍການຂອງບໍລິສັດບໍລິຫານກອງທຶນເພື່ອການລົງທຶນ;
2.3. ບົດລາຍງານ ກ່ຽວກັບການບໍລິຫານກອງທຶນເພື່ອການລົງທຶນປະຈໍາເດືອນ ໂດຍແຍກເປັນແຕ່ລະກອງທຶນ;
2.4. ເອກະສານລາຍງານການເງິນປະຈໍາເດືອນຂອງ ກອງທຶນຮ່ວມແຕ່ລະກອງ ທີ່ຕົນສ້າງ ແລະ ບໍລິ ຫານ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ ແລະ ໃບລາຍງານກະແສເງິນສົດ ຊຶ່ງຕ້ອງໄດ້ຮັບການຮັບຮອງຈາກ ຜູ້ກວດສອບພາຍໃນ ແລະ ຢັ້ງຢືນຈາກຜູ້ອໍານວຍການຂອງ ບໍລິສັດບໍລິຫານກອງທຶນເພື່ອການລົງທຶນ;
2.5. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

3. ການລາຍງານຂໍ້ມູນປະຈໍາໄຕມາດ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນປະຈໍາ ໄຕມາດ 1 ແລະ ໄຕມາດ 3 ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 15 ວັນ ນັບແຕ່ວັນສິ້ນສຸດໄຕມາດ ເປັນຕົ້ນໄປ. ຂໍ້ມູນທີ່ຕ້ອງລາຍງານປະຈໍາໄຕມາດ ປະກອບມີ ດັ່ງນີ້:
3.1. ບົດລາຍງານການດໍາເນີນທຸລະກິດປະຈໍາໄຕມາດຂອງ ບໍລິສັດບໍລິຫານກອງທຶນເພື່ອການລົງ ທຶນ;
3.2. ເອກະສານລາຍງານການເງິນປະຈໍາໄຕມາດຂອງ ບໍລິສັດບໍລິຫານກອງທຶນເພື່ອການລົງທຶນ ປະ ກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການຮັບຮອງຈາກ ຜູ້ກວດສອບພາຍໃນ ແລະ ຢັ້ງຢືນຈາກຜູ້ອໍານວຍການຂອງ ບໍລິສັດບໍລິຫານກອງທຶນເພື່ອການລົງທຶນ;
3.3. ບົດລາຍງານ ກ່ຽວກັບການບໍລິຫານກອງທຶນເພື່ອການລົງທຶນປະຈໍາໄຕມາດ ໂດຍແຍກເປັນແຕ່ລະກອງທຶນ;
3.4. ເອກະສານລາຍງານການເງິນປະຈໍາໄຕມາດ ຂອງກອງທຶນຮ່ວມແຕ່ລະກອງ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນ ແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການຮັບຮອງຈາກຜູ້ກວດສອບພາຍໃນ ແລະ ຢັ້ງຢືນຈາກຜູ້ອໍານວຍການຂອງ ບໍລິສັດບໍລິຫານກອງທຶນເພື່ອການລົງທຶນ;
3.5. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ. 

4. ການລາຍງານຂໍ້ມູນປະຈໍາ 6 ເດືອນຕົ້ນປີ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນປະຈໍາ 6 ເດືອນຕົ້ນປີໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 45 ວັນ ນັບແຕ່ວັນສິ້ນສຸດໄຕມາດ 2 ເປັນຕົ້ນໄປ. ຂໍ້ມູນທີ່ຕ້ອງລາຍງານປະຈໍາໄຕມາດ ປະກອບມີ ດັ່ງນີ້:
4.1. ບົດລາຍງານການດໍາເນີນທຸລະກິດປະຈໍາ 6 ເດືອນຕົ້ນປີຂອງ ບໍລິສັດບໍລິຫານກອງທຶນເພື່ອການລົງທຶນ.
4.2. ເອກະສານລາຍງານການເງິນປະຈໍາ 6 ເດືອນຕົ້ນປີຂອງ ບໍລິສັດບໍລິຫານກອງທຶນເພື່ອການລົງ ທຶນ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການທົບທວນ ແລະ ປະກອບຄໍາເຫັນຈາກ ບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
4.3. ບົດລາຍງານ ກ່ຽວກັບການບໍລິຫານກອງທຶນເພື່ອການລົງທຶນປະຈໍາ 6 ເດືອນຕົ້ນປີ ໂດຍແຍກເປັນແຕ່ລະກອງທຶນ;
4.4. ເອກະສານລາຍງານການເງິນປະຈໍາ 6 ເດືອນຕົ້ນປີຂອງ ກອງທຶນຮ່ວມແຕ່ລະກອງ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການທົບທວນ ແລະ ປະກອບຄໍາເຫັນຈາກ ບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
4.5. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

5. ການລາຍງານຂໍ້ມູນປະຈໍາປີ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນປະຈໍາປີໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 120 ວັນ ນັບແຕ່ວັນສິ້ນສຸດປີການບັນຊີ ເປັນຕົ້ນໄປ. ຂໍ້ມູນທີ່ຕ້ອງລາຍງານປະຈໍາປີ ປະກອບມີ ດັ່ງນີ້: 
1.1. ບົດລາຍງານການດໍາເນີນທຸລະກິດປະຈໍາປີຂອງ ບໍລິສັດບໍລິຫານກອງທຶນເພື່ອການລົງທຶນ;
1.2. ເອກະສານລາຍງານການເງິນປະຈໍາປີຂອງ ບໍລິສັດບໍລິຫານກອງທຶນເພື່ອການລົງທຶນ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການກວດສອບຈາກ ບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
1.3. ບົດລາຍງານ ກ່ຽວກັບການບໍລິຫານກອງທຶນເພື່ອການລົງທຶນປະຈໍາປີ ໂດຍແຍກເປັນແຕ່ລະກອງທຶນຮ່ວມ;
1.4. ເອກະສານລາຍງານການເງິນປະຈໍາປີຂອງ ກອງທຶນຮ່ວມແຕ່ລະກອງ ປະກອບມີ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ ຊຶ່ງຕ້ອງໄດ້ຮັບການກວດສອບຈາກ ບໍລິ ສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
1.5. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  34   ການລາຍງານຂໍ້ມູນກະທັນຫັນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງລາຍງານຂໍ້ມູນກະທັນຫັນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບທັນທີ ໃນກໍລະນີມີເຫດການ ໃດໜຶ່ງ ຫຼື ທັງໝົດ ເກີດຂຶ້ນ ດັ່ງນີ້:
1. ສະມາຊິກ​ສະພາ​ບໍລິຫານ, ຄະນະ​ອຳນວຍການ, ຜູ້​ຈັດການ​ທົ່ວ​ໄປ, ຄະນະ​ກຳມະ​ການ​ກວດສອບ, ຫົວໜ້າບັນຊີ, ຫົວໜ້າການ​ເງິນ ​ແລະ ຜູ້ບໍລິຫານກອງທຶນເພື່ອການລົງທຶນ ຖືກ​ລົງວິ​​ໄນ ຫຼື ຖືກ​ດໍາ​ເນີນ​ຄະດີ;
2. ບັນຊີ​ເງິນ​ຝາກຂອງ ບໍລິສັດຫຼັກ​ຊັບ ໃນທະນາຄານ ຖືກໂຈະ​ຊົ່ວຄາວ ຫຼື ພາຍຫຼັງບັນຊີ​​ເງິນ​ຝາກ​ໄດ້​ຮັບ​ອະນຸຍາດ​ເຄື່ອນ​ໄຫວຄືນ​;
3. ບໍລິສັດບໍລິຫານກອງທຶນເພື່ອການລົງທຶນ ​ຢູ່​ໃນ​ສະພາວະ​ລົ້ມ​ລະລາຍ ຫຼື ​ມີ​ຄຳ​ຕັດສິນຂອງສານ​ໃຫ້​ບໍລິສັດບໍລິຫານກອງທຶນເພື່ອການລົງທຶນ ເປັນ​ວິ​ສາ​ຫະກິດ​ລົ້ມ​ລະລາຍ;
4. ຖືກຖອນໃບທະບຽນວິສາຫະກິດ;
5. ກອງປະຊຸມຜູ້ຖືຮຸ້ນ ມີມະຕິຄວບກິດຈະການ ກັບ ວິສາຫະກິດອື່ນ;
6. ການປ່ຽນແປງຂອງ ສະມາຊິກສະພາບໍລິຫານ, ຄະນະອໍານວຍການ, ຜູ້ກວດກາພາຍໃນ, ຫົວໜ້າບັນຊີ, ຫົວໜ້າການເງິນ ແລະ ຜູ້ບໍລິຫານກອງທຶນເພື່ອການລົງທຶນ;
7. ພົບເຫັນ ຜູ້ບໍລິຫານກອງທຶນເພື່ອການລົງທຶນລະເມີດ ກົດໝາຍ ແລະ ລະບຽບການອື່ນທີ່ກ່ຽວ ຂ້ອງ;
8. ການ​ຊັບ​ຊ້ອນ, ຍົກ​ຍ້າຍ ຜູ້ບໍລິຫານກອງທຶນເພື່ອການລົງທຶນ ໄປ​ຮັບ​ໜ້າ​ທີ່​ຮັບ​ຜິດ​ຊອບ​ໃໝ່ ທີ່ບໍ່​ກ່ຽວ​ຂ້ອງ​ກັບການບໍລິຫານກອງທຶນເພື່ອການລົງທຶນ ຫຼື ມີ​ການ​ລາ​ອອກ​ຈາກ​ບໍ​ລິ​ສັດບໍລິຫານກອງທຶນເພື່ອການລົງທຶນ ແລະ ກໍ​ລະ​ນີ​ການ​ປ່ຽນ​ແປງອື່ນໆ;
9. ພະນັກງານວິຊາການ ແລະ ຜູ້ບໍລິຫານກອງທຶນເພື່ອການລົງທຶນ ຖືກຍົກເລີກສັນຍາແຮງງານ;
10. ການປ່ຽນແປງອັດຕາຄ່າທໍານຽມ;
11. ຖືກກວດສອບແບບ ສາມັນ ຫຼື ວິສາມັນ ຈາກອົງການຈັດຕັ້ງໃດໜຶ່ງ;
12. ການປ່ຽນແປງອັດຕາສ່ວນການຖືຮຸ້ນຂອງຜູ້ຖືຮຸ້ນ;
13. ການ​ໂຈະ, ການຍົກ​ເລີກ ກອງ​ທຶນ​ເພື່ອ​ການ​ລົງ​ທຶນ ຫຼື ການ​ຖອນ​ໜ່ວຍ​ລົງ​ທຶນ​ຂອງກອງທຶນປິດ ອອກ​ຈາກ​ການ​ຈົດ​ທະ​ບຽນ​ໃນ​ຕະ​ຫຼາດ​ຫຼັກ​ຊັບ;
14. ການໂຈະ, ການຍົກເລີກ ຫຼື ການຖອນໜ່ວຍລົງທຶນຂອງກອງທຶນເປີດ ອອກຈາການຄຸ້ມຄອງຂອງບໍລິສັດບໍລິຫານກອງທຶນເພື່ອການລົງທຶນ;
15. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  35  ການລາຍ​ງານ​ຂໍ້ມູນຕາມ​ການຮຽກຮ້ອງ
ບໍລິສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ຕ້ອງ​ລາຍ​ງານຂໍ້ມູນຕາມ​ການຮຽກຮ້ອງ​ຂອງ ສຳ​ນັກ​ງານຄະ ນະກຳມະການຄຸ້ມຄອງຫຼັກຊັບ ​ໃນ​ກໍລະນີ​ມີ​ເຫດການ​ໃດ​ໜຶ່ງເກີດຂຶ້ນ ຊຶ່ງສໍານັກງານຄະນະກໍາມະການຄຸ້ມຄອງຫຼັກຊັບ ເຫັນວ່າ ​ສົ່ງ ຫຼື ອາດ​ສົ່ງ​ ຜົນ​ກະທົບຕໍ່ ສິດ ​ແລະ ​ຜົນ​ປະ​ໂຫຍ​ດຂອງ​ຜູ້​ລົງທຶນ, ​ລາຄາ​ຂອງໜ່ວຍລົງທຶນ ຫຼື ສະຖຽນລະ​ພາບ​ຂອງ​ຕະຫຼາດ​ທຶນ.

ມາດຕາ  36  ການລາຍງານຂໍ້ມູນດ້ວຍຄວາມສະໝັກໃຈ
ການລາຍງານຂໍ້ມູນດ້ວຍຄວາມສະໝັກໃຈ ແມ່ນການລາຍງານຂອງ ບໍລິສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ທີ່ຕ້ອງການໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຮັບຮູ້ ກ່ຽວກັບຂໍ້ມູນດັ່ງກ່າວເພີ່ມເຕີມ.

ມາດຕາ  37   ຮູບແບບການເປີດເຜີຍຂໍ້ມູນ
ການເປີດເຜີຍຂໍ້ມູນຂອງ ບໍລິສັດບໍລິຫານກອງທຶນເພື່ອການລົງທຶນ ປະກອບມີ 4 ຮູບແບບ ຄື: ປົກກະຕິ, ກະທັນຫັນ,​ ຕາມການຮຽກຮ້ອງ ແລະ ດ້ວຍຄວາມສະໝັກໃຈ.

ມາດຕາ  38   ການເປີດເຜີຍຂໍ້ມູນປົກກະຕິ
ບໍລິສັດບໍລິຫານກອງທຶນເພື່ອການລົງທຶນ ຕ້ອງເປີດເຜີຍຂໍ້ມູນປົກກະຕິຕໍ່ ມວນຊົນ ຊຶ່ງປະກອບມີ: ການເປີດເຜີຍຂໍ້ມູນປະຈໍາ ວັນ, ເດືອນ, ໄຕມາດ, 6 ເດືອນຕົ້ນປີ ແລະ ປະຈໍາປີ ດັ່ງນີ້:
1. ການເປີດເຜີຍຂໍ້ມູນປະຈໍາວັນ ແມ່ນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ມາດຕາ 33 ຂໍ້ 1 ຂອງຂໍ້ຕົກລົງສະບັບນີ້;
2. ການເປີດເຜີຍຂໍ້ມູນປະຈໍາເດືອນ ແມ່ນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ມາດຕາ 33 ຂໍ້ 2 ຂອງຂໍ້ຕົກລົງສະບັບນີ້.
3. ການເປີດເຜີຍຂໍ້ມູນປະຈໍາໄຕມາດ ແມ່ນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ມາດຕາ 33 ຂໍ້ 3 ຂອງຂໍ້ຕົກລົງສະບັບນີ້. 
4. ການລາຍງານຂໍ້ມູນປະຈໍາ 6 ເດືອນຕົ້ນປີ ແມ່ນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ມາດຕາ 33 ຂໍ້ 4 ຂອງຂໍ້ຕົກລົງສະບັບນີ້. 
5. ການເປີດເຜີຍຂໍ້ມູນປະຈໍາປີ ແມ່ນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ມາດຕາ 33 ຂໍ້ 5 ຂອງຂໍ້ຕົກລົງສະບັບນີ້.
6. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  39   ການເປີດເຜີຍກະທັນຫັນ
ບໍລິສັດບໍລິຫານກອງທຶນເພື່ອການລົງທຶນ ຕ້ອງເປີດເຜີຍຂໍ້ມູນກະທັນຫັນຕໍ່ ມວນຊົນ ຊາບທັນທີ ໃນກໍລະນີມີເຫດການ ໃດໜຶ່ງ ຫຼື ທັງໝົດ ເກີດຂຶ້ນ ດັ່ງນີ້:
1. ສະມາຊິກສະພາ​ບໍລິຫານ, ຄະນະອຳນວຍການ, ຜູ້ຈັດການທົ່ວໄປ, ຄະນະກໍາມະການກວດສອບ, ຫົວໜ້າບັນຊີ, ຫົວໜ້າການເງິນ ແລະ ຜູ້ບໍລິຫານກອງທຶນເພື່ອການລົງທຶນ ຖືກ​ລົງ​ວິ​ໄນ ຫຼື ຖືກ​ດຳ​ເນີນ​ຄະດີ;

2. ບັນຊີ​ເງິນ​ຝາກຂອງ ບໍລິສັດບໍລິຫານກອງທຶນເພື່ອການລົງທຶນ ໃນທະນາຄານ ຖືກໂຈະຊົ່ວຄາວ​ ຫຼື ພາຍຫຼັງບັນຊີ​ເງິນຝາກໄດ້​ຮັບ​ອະນຸຍາດໃຫ້​ເຄື່ອນ​ໄຫວຄືນ​;
3. ບໍລິສັດບໍລິຫານກອງທຶນເພື່ອການລົງທຶນ ຢູ່​ໃນ​ສະພາວະ​ລົ້ມ​ລະລາຍ ຫຼື ​ມີ​ຄຳ​ຕັດສິນຂອງສານ​ໃຫ້​ບໍລິສັດບໍລິຫານກອງທຶນເພື່ອການລົງທຶນ ເປັນວິ​ສາ​ຫະກິດລົ້ມລະລາຍ;
4. ຖືກຖອນໃບທະບຽນວິສາຫະກິດ;
5. ກອງປະຊຸມຜູ້ຖືຮຸ້ນ ມີມະຕິຄວບກິດຈະການ ກັບ ວິສາຫະກິດອື່ນ;
6. ການປ່ຽນແປງ ສະມາຊິກສະພາ​ບໍລິຫານ, ຄະນະອໍານວຍການ, ​ຜູ້ກວດ​ກາພາຍ​ໃນ, ຫົວໜ້າບັນຊີ, ຫົວໜ້າ​ການ​ເງິນ ແລະ ຜູ້ບໍລິຫານກອງທຶນເພື່ອການລົງທຶນ;
7. ຜູ້ບໍລິຫານກອງທຶນເພື່ອການລົງທຶນ ຖືກຖອນໃບຢັ້ງຢືນນັກວິຊາຊີບທຸລະກິດຫຼັກຊັບ;
8. ພົບເຫັນ ຜູ້ບໍລິຫານກອງທຶນເພື່ອການລົງທຶນລະເມີດ ກົດໝາຍ ແລະ ລະບຽບການທີ່ກ່ຽວ ຂ້ອງ;
9. ການປ່ຽນແປງ ກ່ຽວກັບຜູ້ບໍລິຫານກອງທຶນເພື່ອການລົງທຶນ ເປັນຕົ້ນແມ່ນ ການປ່ຽນແປງປະເພດໃບຢັ້ງຢືນນັກວິຊາຊີບທຸລະກິດຫຼັກຊັບ, ການ​ຊັບ​ຊ້ອນ, ຍົກ​ຍ້າຍ ຜູ້ບໍລິຫານກອງທຶນເພື່ອການລົງທຶນ ໄປ​ຮັບ​ໜ້າ​ທີ່​ຮັບ​ຜິດ​ຊອບ​ໃໝ່ ທີ່ບໍ່​ກ່ຽວ​ຂ້ອງ​ກັບການບໍລິຫານກອງທຶນເພື່ອການລົງທຶນ ຫຼື ມີ​ການ​ລາ​ອອກ​ຈາກ​ບໍ​ລິ​ສັດບໍລິຫານກອງທຶນເພື່ອການລົງທຶນ ແລະ ກໍ​ລະ​ນີ​ການ​ປ່ຽນ​ແປງອື່ນໆ;
10. ການຫຼຸດລົງຂອງຊັບສິນທັງໝົດຂອງ ບໍລິສັດບໍລິຫານກອງທຶນເພື່ອການລົງທຶນ ນັບແຕ່ ສິບ ສ່ວນຮ້ອຍ (10%) ຂຶ້ນໄປ;
11. ການ​ໂຈະ, ການຍົກ​ເລີກ ກອງ​ທຶນ​ເພື່ອ​ການ​ລົງ​ທຶນ ແລະ ການ​ຖອນ​ໜ່ວຍ​ລົງ​ທຶນ​ອອກ​ຈາກ​ການ​ຈົດ​ທະ​ບຽນ​ໃນ​ຕະ​ຫຼາດ​ຫຼັກ​ຊັບ;
12. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ບໍລິສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ຕ້ອງເປີດເຜີຍຂໍ້ມູນຕາມ​ການ​ຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ​ໃນ​ກໍລະນີ ຂໍ້​ມູນທີ່​ຕິ​ດພັນ​ກັບ ​ບໍລິສັດບໍລິຫານກອງທຶນເພື່ອການລົງທຶນ ນັ້ນ ຫາກສົ່ງ​ ຫຼື ອາດສົ່ງ ຜົນ​ກະທົບ​ຕໍ່ ​ສິດ ແລະ ຜົນ​ປະ​ໂຫຍ​ດຂອງຜູ້ລົງທຶນ, ລາຄາຂອງໜ່ວຍລົງທຶນ ຫຼື ສະຖຽນລະພາບຂອງຕະຫຼາດທຶນ.

ມາດຕາ  41   ການເປີດເຜີຍຂໍ້ມູນດ້ວຍຄວາມສະໝັກໃຈ
ການເປີດເຜີຍຂໍ້ມູນດ້ວຍຄວາມສະໝັກໃຈ ແມ່ນການເປີດເຜີຍຂອງບໍລິສັດບໍລິຫານກອງທຶນເພື່ອການລົງທຶນ ທີ່ຕ້ອງການໃຫ້ ມວນຊົນ ​ແລະ ຜູ້​ລົງທຶນ​ ຮັບຮູ້ ກ່ຽວກັບຂໍ້ມູນດັ່ງກ່າວເພີ່ມເຕີມ.

ມາດຕາ  42  ຊ່ອງ​ທາງການ​ລາຍ​ງານ ແລະ ເປີດເຜີຍຂໍ້ມູນ
​ບໍລິສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ຕ້ອງລາຍ​ງານຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ​ ຢ່າງ​ເປັນ​ລາຍ​ລັກ​ອັກ​ສອນ ແລະ ຮູບ​ແບບເປັນ​ເອເລັກໂຕຣນິກ ພ້ອມທັງ ຮັບປະກັນຄວາມ ຄົບຖ້ວນ, ຖືກຕ້ອງ ແລະ ທັນເວລາ.
ບໍ​ລິ​ສັດ​ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ​ຕ້ອງເປີດເຜີຍຂໍ້ມູນຕໍ່​ ມວນ​ຊົນ​ ຜ່ານເວັບ​ໄຊ​ຂອງ​ບໍ​ລິ​ສັດ​ຕົນ ແລະ ພາ​ຫະ​ນະ​ສື່ມວນ​ຊົນ​ອື່ນ​ຕາມ​ຄວາມ​ເໝາະ​ສົມ ພ້ອມທັງ ຮັບປະກັນຄວາມ ຄົບຖ້ວນ, ຖືກຕ້ອງ ແລະ ທັນເວລາ​.

ມາດຕາ  43   ຄ່າບໍລິການ
 ບໍລິຫານກອງທຶນເພື່ອການລົງທຶນ ຕ້ອງ​ເສຍ​ຄ່າບໍລິການ ​ໃຫ້​ ສໍານັກງານຄະນະກໍາມະການຄຸ້ມຄອງຫຼັກຊັບ ມີດັ່ງນີ້: 
1. ຄ່າຍື່ນສໍານວນຄໍາຮ້ອງເພື່ອຂໍອະນຸຍາດດໍາເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນ ຈໍານວນ 5.000.000 ກີບ ແລະ ຕ້ອງຊໍາລະໃນວັນທີ່ໄດ້ຍື່ນສໍານວນຄໍາຮ້ອງຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ຄ່າອອກໃບອະນຸຍາດດຳເນີນທຸລະກິດ ຈຳນວນ 15.000.000 ກີບ ແລະ ຕ້ອງ​ຊຳລະ​ເງິນພາຍ​ໃນວັນ​ທີ່ໄດ້​ຮັບໃບ​ອະນຸຍາດດໍາເນີນທຸລະກິດ;
3. ​ຄ່າຄຸ້ມຄອງ​ປະຈຳ​ປີ ຈຳນວນ 5.000.000 ກີບ ແລະ ຕ້ອງ​ຊຳລະພາຍ​ໃນ ໄຕມາດ 1 ຂອງປີຖັດໄປ ໂດຍຄິດໄລ່ແຕ່ປີສ້າງຕັ້ງເປັນຕົ້ນໄປ. 
ກໍລະນີ ບໍລິສັດບໍລິຫານກອງທຶນເພື່ອການລົງທຶນ ໄດ້ຮັບໃບອະນຸຍາດໃຫ້ດໍາເນີນທຸລະກິດບໍລິຫານກອງທຶນເພື່ອການລົງທຶນ ໃນໄລຍະ 6 ເດືອນທ້າຍປີ ທີ່ຂໍອະນຸຍາດ ແມ່ນຈະໄດ້ຮັບການຍົກເວັ້ນຄ່າຄຸ້ມຄອງປະຈໍາປີໃນປີນັ້ນ. 

ມາດຕາ  44   ຂໍ້ຫ້າມ
ຫ້າມບໍລິສັດບໍລິຫານກອງທຶນເພື່ອການລົງທຶນ ແລະ ພາກສ່ວນອື່ນທີ່ກ່ຽວຂ້ອງ ມີພຶດຕິກໍາບໍ່ວ່າ ທາງກົງ ແລະ ທາງອ້ອມ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 174. ນອກ​ຈາກ​ນັ້ນ ຍັງ​ຫ້າມ ບໍ​ລິ​ສັດບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນ ແລະ ພາກສ່ວນອື່ນທີ່ກ່ຽວຂ້ອງ ມີພຶດຕິກໍາ ດັ່ງນີ້: 
1. ບໍລິສັດບໍລິຫານກອງທຶນເພື່ອການລົງທຶນ ທີ່​ສ້າງ​ຕັ້ງ ແລະ ໄດ້​ຮັບ​ອະ​ນຸ​ຍາດ​ດໍາ​ເນີນ​ທຸ​ລະ​ກິດ​ໃນການ ສ້າງຕັ້ງ ແລະ ບໍລິຫານ ກອງທຶນເພື່ອການລົງທຶນຢູ່ ສ​ປ​ປ ລາວ ແລ້ວ ໄປ​ຮ່ວມ​ທຶນ​ກັບ​ບໍ​ລິ​ສັດ​ອື່ນ ສ້າງ​ຕັ້ງ ແລະ ບໍ​ລິ​ຫານ ກອງ​ທຶນ​ເພື່ອ​ການ​ລົງ​ທຶນ ທີ່​ຄື​ ຫຼື ມີລັກສະນະຄ້າຍຄື ກັບບໍລິສັດຂອງ​ຕົນ;
2. ສະມາຊິກຂອງ ຄະນະກຳມະການກວດສອບ ໄປເປັນ ສະມາຊິກຂອງ ຄະນະກໍາມະການອື່ນຂອງສະພາບໍລິຫານ;
3. ມີພຶດຕິກໍາອື່ນທີ່ເປັນການລະເມີດ ກົດໝາຍ ແລະ ລະບຽບການທີ່ກ່ຽວຂ້ອງ; 
4. ຂໍ້ຫ້າມອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.



ໝວດທີ 6
ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ

ມາດຕາ  45   ນະໂຍບາຍຕໍ່ຜູ້ມີຜົນງານ 
ບໍລິສັດບໍລິຫານກອງທຶນເພື່ອການລົງທຶນ ແລະ ພາກສ່ວນທີ່ກ່ຽວຂ້ອງກັບການດຳເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນຢູ່ ສປປ ລາວ ທີ່ມີຜົນງານດີເດັ່ນໃນການຈັດຕັ້ງປະຕິບັດຂໍ້ຕົກລົງສະ ບັບນີ້ ຈະໄດ້ຮັບການຍ້ອງຍໍຕາມ​ຄວາມ​ເໝາະ​ສົມ ຫຼື ນະໂຍບາຍອື່ນ ຕາມ​ທີ່ໄດ້​ກຳ​ນົດ​ໄວ້​ໃນລະບຽບການສະ ເພາະ.

ມາດຕາ  46   ມາດຕະການຕໍ່ຜູ້ລະເມີດ
[bookmark: _Hlk40960868]ບໍລິສັດບໍລິຫານກອງທຶນເພື່ອການລົງທຶນ ແລະ ພາກສ່ວນທີ່ກ່ຽວຂ້ອງກັບການດຳເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນຢູ່ ສປປ ລາວ ​ທີ່ລະເມີດຂໍ້ຕົກລົງ​ສະບັບນີ້ ຈະ​ຖືກປະຕິບັດມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້: 
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະ ນະ ດັ່ງລຸ່ມນີ້: 
1. [bookmark: _Hlk40272506]ເປັນການລະເມີດຄັ້ງທໍາອິດ ທີ່ມີລັກສະນະເບົາ ເປັນຕົ້ນ ມີການລາຍງາຍລ່າຊ້າ ບໍ່ເກີນ 5 ວັນ, ບໍ່ໃຫ້ການຮ່ວມມືກັບ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ, ບໍ່ສະ   ໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກ ສ່ວນອື່ນທີ່ກ່ຽວຂ້ອງ ແລະ ກໍລະນີການລະເມີດອື່ນທີ່ມີມູນຄ່າຄວາມເສຍຫາຍບໍ່ເກີນ 1.000.000 ກີບ;
2. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມຂອງຜູ້ຖືກເສຍຫາຍ ແລະ ຄູ່ກໍລະນີ ສາມາດຕົກລົງ ຫຼື ແກ້ໄຂຮ່ວມກັນໄດ້;
3. ມີພຶດຕິກໍາທີ່ຂັດກັບຂໍ້ຕົກລົງສະບັບນີ້ ແຕ່ບໍ່ແມ່ນການລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດຕາ 43 ຂອງຂໍ້ຕົກລົງສະບັບນີ້;
4. ມີພຶດຕິກໍາອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
[bookmark: _Hlk40961011]
ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ເປັນລະເມີດຄັ້ງທຳອິດ ທີ່ມີລັກສະນະຮ້າຍ​ແຮງ ຊຶ່ງ​ການລະເມີດສ້າງຄວາມ​ເສຍ​ຫາຍ​ເກີນ 1.000.000 ​ກີບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດເປັນຄັ້ງທີ 2 ຈະຖືກປັບໃໝ ແຕ່ 5.000.000 ກີບ ຫາ 10.000.000 ກີບ;
2. ບໍລິສັດບໍລິຫານກອງທຶນເພື່ອການລົງທຶນທີ່​ສ້າງ​ຕັ້ງ ແລະ ໄດ້​ຮັບ​ອະ​ນຸ​ຍາດ​ດໍາ​ເນີນ​ທຸ​ລະ​ກິດ​ໃນການ ສ້າງຕັ້ງ ແລະ ບໍລິຫານ ກອງທຶນເພື່ອການລົງທຶນຢູ່ ສ​ປ​ປ ລາວ ແລ້ວ ໄປ​ຮ່ວມ​ທຶນ​ກັບ​ບໍ​ລິ​ສັດ​ອື່ນ ສ້າງ​ຕັ້ງ ແລະ ບໍ​ລິ​ຫານກອງ​ທຶນ​ເພື່ອ​ການ​ລົງ​ທຶນທີ່ ​ຄື​ ຫຼື ມີລັກສະນະຄ້າຍຄື ກັບບໍລິສັດຂອງ​ຕົນ ຈະຖືກປັບໃໝແຕ່ 30.000.000 ກີບ ຫາ 50.000.000 ກີບ;
3. ສະມາຊິກຂອງ ຄະນະກຳມະການກວດສອບ ໄປເປັນ ສະມາຊິກຂອງຄະນະກໍາມະການອື່ນຂອງສະພາບໍລິຫານ ຈະຖືກຍົກເລີກການແຕ່ງຕັ້ງເປັນສະມາຊິກຂອງຄະນະກໍາມະການອື່ນດັ່ງກ່າວ. ກໍລະນີ ຫາກຍັງສືບລະເມີດ ຈະຖືກປັບໃໝ ແຕ່ 50.000.000 ກີບ ຫາ 100.000.000 ກີບ. ພາຍຫຼັງຖືກປັບໃໝແລ້ວ ຖ້າຍັງສືບຕໍ່ລະເມີດ ຈະຖືກຖອນໃບອະນຸຍາດດໍາເນີນທຸລະກິດ.

ມາດຕະການເພີ່ມເຕີມຕໍ່ ບໍລິສັດບໍລິຫານກອງທຶນເພື່ອການລົງທຶນ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນໃຫ້ຖືກຕ້ອງ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະ ບຽບການທີ່ກ່ຽວຂ້ອງ;
2. ໂຈະການດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ;
3. ຖອນໃບອະນຸຍາດດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ;
4. ເປີດເຜີຍ ກ່ຽວກັບ​ການ​ລະ​ເມີດຂໍ້ຫ້າມ ຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ລົງ​ໃນ​ເວັບ​ໄຊ​ຂອງ ​ສໍານັກງານຄະ​ນະ​ກຳ​ມະ​ການ​ຄຸ້​ມ​ຄອງ​ຫຼັກ​ຊັບ ແລະ ຕະ​ຫຼາດ​ຫຼັກ​ຊັບ​ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.

ໝວດທີ 7
ບົດບັນຍັດສຸດທ້າຍ

ມາດຕາ  47   ການຈັດຕັ້ງປະຕິບັດ 
ສຳນັກງານຄະນະກຳມະການຄຸ້ມຄອງຫຼັກຊັບ, ບໍລິສັດບໍລິຫານກອງທຶນເພື່ອການລົງທຶນ ແລະ ພາກ ສ່ວນທີ່ກ່ຽວຂ້ອງກັບການດຳເນີນທຸລະກິດຂອງ ບໍລິສັດບໍລິຫານກອງທຶນເພື່ອການລົງທຶນຢູ່ ສປປ ລາວ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດຂໍ້ຕົກລົງ​ສະບັບ​ນີ້ ຕາມ​ຂອບ​ເຂດ​ ສິດ ​ແລະ ໜ້າ​ທີ່​ ຂອງ​ຕົນຢ່າງເຂັ້ມງວດ.

ມາດຕາ  48   (ປັບປຸງ) ຜົນສັກສິດ
ຂໍ້ຕົກລົງສະບັບນີ້ ມີຜົນສັກສິດນັບແຕ່ວັນລົງລາຍເຊັນເປັນຕົ້ນໄປ.
[bookmark: _GoBack]ຂໍ້ຕົກລົງສະບັບນີ້ ປ່ຽນແທນຂໍ້ຕົກລົງວ່າດ້ວຍການຂໍອະນຸຍາດດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ ສະບັບເລກທີ 21/ຄຄຊ, ລົງວັນທີ 23 ມິຖຸນາ 2021.

